
Алукьзавай азиз Рамазандин варз 

мубарак хьуй! 

Мадни чаз азиз Рамазандин вацрахъ галаз 

гуьруьшмиш жедай мумкинвал гайи Сад Аллагьдиз 

шукур хьуй. Салават ва салам Рамазандин вацра 

Къуръан ракъурнавай Адан виридалайни кIани 

Мугьаммад Пайгъамбардиз (Аллагьдин салатни  

салам  хьуй адал). Гьакъикъатда, и вацра Аллагьдин 

 патай инсанар патал еке регьим тир ва абуруз и 

дуьньяда яшамиш жедай къайда чирдай Пак Къуръан 

ракъурнава. 

И вацран сад лагьай лайихлувал Къуръан назил 

авун я. Гьа и Рамазандин вацра Къуръан виридалайни 

чав мукьув тир цаварал назил авунвайди я. Ахпа 

къанни пуд йисан къене жуьреба-жуьре гьалариз, 

вакъиайриз килигна, Пайгъамбардал (Аллагьдин 

салатни  салам  хьуй адал) агакьарнава. И кардикай 

Къуръандани лагьанва (мана): «Рамазандин вацра 

инсанриз дуьз рехъ къалурдай ва гьахъ 

батIулдивай къакъуддай Къуръан назил авунва» 

(«Аль-Бакъара» сура, 185-аят).  

Кьвед лагьай лайихлувал, вацран къене  

авай Лайлату-ль-Къадрдин йиф я.  

Къуръанда лагьанвайвал, а йифиз авур ибадат, 

Лайлату-ль-Къадр квачир агъзур вацра авур 

ибадатдилай хъсан я. 

Пуд лагьай лайихлувал, Рамазандин вацра 

мусурманринни мушрикрин арада Бадр лугьудай 

чкада ягъунар хьун я. Мусурманрин кьадар пуд 

сеферда тIимил тиртIани, абуру Аллагьди  ракъурай 

малаикрин куьмекдалди гъалибвал къазанмишна. 

Аллагьдин  Расулди (Аллагьдин салатни  салам  хьуй 

адал) и вацракай икI лугьузвайди тир: «Эй инсанар, 

виридалайни чIехи ва берекатлу варз алукьнава. 

Агъзур вацралай хъсан йиф авай варз, юкъуз сивер 

хуьн ферз авунвай ва йифиз ибадат авун суваб 

авунвай варз. Ни и вацра сувабдин ибадат авуртIа, 

адаз ферз тир ибадатавур кьван сувабар кхьида, ни 

ферз тир ибадат авуртIа, адаз маса варцара 

пудкъанни цIуд ферз тир ибадат авур кьван суваб 

кхьида. Им сабур ийидай варз я, сабурдин сувабни 

Женнет я. Им иман гъанвайбурун рикIер 

секинарзавай ва ризкьи артухарзавай варз я. Ни сив 

хвенвай касдиз нянихъ сив хкуддайла тIуьн 

гайитIа, адазни сив хвейидаз хьайи кьван сувабар 

жеда, адан гунагьрилай гъил къачуда ва 

Жегьеннемдин цIукай ам къутармиш жеда». 

Асгьабри лагьана: «Я Расуляллагь, бес чакай нивай 

хьайитIани сив хвейидаз тIуьн гуз алакьдач?» 

Пайгъамбарди (Аллагьдин салатни  салам  хьуй 

адал) жаваб хгана: «Са хурма ва я са хупI нек 

гайитIани адаз инал лагьай кьван суваб жеда». 

Мадни гьадисда лагьанва: «Рамазандин вацран 

сифте кьил рагьмет, юкьв гунагьрилай гъил къачун 

ва эхир Жегьеннемдин цIукай азад авун я». 

 

Ибадатдихъ  ялзавай варз 

Гьуьрметлу стхаяр ва вахар! РикIе са зерре кьванни 

иман авай гьар са касди ам хъсан кIвалах авунихъ са 

куь ятIани ялзавайди гьиссазава. Гьавиляй ша чна а 

ялуниз жаваб гун, чи эхират патал хийирлу са кар 

ийин. И ялуникай Пайгъамбардин (Аллагьдин 

салатни  салам  хьуй адал) гьадисда лагьанва: 

«Берекатдин варз алукьнава, и вацра Аллагьди  куьн 

Вичин рагьметдик кутазва, гунагьрилай гъил 

къачузва, дуьариз жаваб гузва, Ам куьне гьикI сад-

садалай алатиз гзаф ибадатар ийиз чалишмиш 

жезватIа килигзава ва гьа и кардал малаикрин 

вилик Аллагьди  дамах ийизва. Эй мусурманар, 

куьне ийизвай хъсан крар ЧIехи Аллагьдиз  къалура. 

Гьакъикъатда, виридалайни бахтсузди кас и вацра 

Аллагьдин рагьметдикай хкатайди я» (Байгьакъи).  

ГьакIни, Рамазандин вацрахъ маса жуьредин хас 

лишанарни ава, абурукай садакай Пайгъамбарди 

(Аллагьдин салатни  салам  хьуй адал) лагьанва: 

«Гьакъикъатда Женнетда Раййан лугьудай варар 

ава. Къияматдин юкъуз а варарай Женнетдиз 

фидайди анжах сивер хвейибур я. А юкъуз лугьуда: 

«Гьинава сивер хвейибур?». И арада сивер хвейибур 

къарагъна, вири, садни амачиз гьа и варариз 

гьахьда, ахпа варар агал хъжеда ва абурулай 

кьулухъ а варариз мад са касни гьахь хъийидач» 

(Байгьакъи). 

Гьарамдикай яргъа ийизвай варз  

Расулюллагьди (Аллагьдин салатни  салам  хьуй 

адал) чаз Рамазандин вацра хъсан кIвалахар авунихъ 

эвер гузва, гьадалайни гзаф ада чавай Аллагьдиз 

 муьтIуьгъ тахьуникай мукъаятвал авун тIалабзава: 

«Гьакъикъатда, йисалай йисуз Женнет, Рамазан-

дин варз алукьдайла, мусурманар патал гуьрчег 

жезва ва ада лугьузва: «Я Аллагь! И вацра Ви 

лукIарикай зи чилел яшамиш жедайбур гзаф ая». 

Женнетда авай гьуьруьйри лугьуда: «Я Аллагь! И 

вацра чаз ви лукIарикай итимар ая». 

Пайгъамбарди (Аллагьдин салатни  салам  хьуй 

адал) мадни лагьана: «И вацра ичкидивай къерех 

кьуна, чарадаз зулум тавуна ва амай чIехи 

гунагьрикай къерех хьайи касдиз, Рамазандин 

вацран гьар са йифиз Аллагьди  вишералди 

гьуьруьяр гуда ва Женнетда къизилдикай, 

гимишдикай ва къимет авай къванерикай са еке 

кIвал эцигда. Ам акьван екеди жеда хьи, эгер и 

дуьньда авай вири шейэр ана кIватIайтIа, абур и 

кIвале цIегьер авай тевледи и дуьньяда кьазвай 

кьван чка кьада. Амма эгер ада ички хъвайитIа, 

чарадаз зулум авуртIа ва я маса чIехи гунагьриз 

рехъ гайитIа, Аллагьди  ада йисан къене авур кьван 

вири хъсан кIвалахар терг ийида. Гьавиляй квез 

Рамазандин вацракай кичIе хьухь. Ам Аллагь-Та-

аладин варз я, а вацра гунагьар ийиз кичIе хьухь. 

Аллагьди  куьн патал, куьне лезет хкуддайвал 

цIусад варз халкьнава, Вичиз лагьайтIа, са варз 

хкяна, гьавиляй Рамазандин вацрал мукъаят хьухь» 

(ТIабрани). Рамазандин вацракай себеб авачиз сив 

техвена са югъ кьванни тазвай ксариз чIехи гунагь 

жеда. Абу Гьурайрадивай (Аллагь рази хьуй) 

агакьнавай гьадисда лугьузва: «Ни Рамазандин 

вацракай Шариатди кьабулзавай себеб авачиз са 

юкъуз кьванни сив кьун тавуртIа, адавай ам виш 

йисан къене сивер хвейитIани эвез хъийиз жедач». 

 Жемятдин арада садвал твазвай варз  

 Рамазандин варз алукьун - им РагъэкъечIзавай ва 

РагъакIизвай патан мусурманар патал, абурун 

чIаларин ва хамунин тафаватдиз килиг тавуна, еке 

сувар я. И вацра абуру, вири сад хьана, экуьнин ярар 

ядалди къарагъна сив кьазва ва нянихъ сив хкудзава. 

Вири сад хьана жемятдин Таравигь-кпIар ийидайвал 

гьар йифиз вишералди, агъзуралди мусурманар 

мискIинра кIватI жезва. Девлетлуярни кесибар, 

къуллугъчиярни лежберар вири са тафаватни авачиз, 

са жергеда акъвазна капI ийизва, чинал хъвер алаз 

сада-са-даз мубаракар ийизва. Чун Рамазандин вацраз 

лайихлу тир къимет тагуникай ва Аллагь-Таалади чаз 

гуда лагьана хиве кьунвай еке сувабрикай хкат 

тавурай лагьана къурху хьана кIанда. ГьакIни къурху 

хьана кIанда и пак вацра гунагьар авуникай, гьикI 

хьи, абур и вацра са шумуд сеферда артух жезва. Эгер 

чна чун и вацрани амай цIусад вацра хьиз тухвана, 

Аллагьди  гузвай еке суваб гъиляй ахъайна, адан 

паталай Адан азаб къазанмишайтIа, гьайиф тушни 

бес? Сив хуьн - им анжах экуьнилай няналди жуван 

бедендиз каш гун я лагьана чна фикирна кIандач. 

Ваъ! Сив югъ, йиф талгьана гьамиша хвена кIанда, 

сив хвена кIанда югъдийифди гунагьрикай къерех 

хьуналди. 

      Къуй Аллагьди   чаз Рамазандин варз лайихлу 

къайдада кьиле тухудай къуват гурай! Амин. 

Рамазандин варз – сивер хуьдай варз 

Ингье, мад иман гвай гьар са мусурманди 

гуьзлемишзавай йисан варцарикай виридалайни  

пак варз тир Рамазандин варз сивер хуьдай алукьзава. 

И варз мусурманар патал иллаки кьетIенди я.  

Гьаниз килигна и вацра абуру сивер хуьн лазим я. 

Рамазандин вацра сив хуьн яшар бегьем 

(акьулбалугъ) хьайи гьар са мусурман патал ферз я.                                 

Пайгъамбардин (Аллагьдин салатни  салам  хьуй 

адал)  гьадисда лугьузвайвал, Рамазандин варз 

алукьнамаз, Женнетдин варар ахъа, Жегьеннемдин 

варар агал жезва. Гьа са вахтунда мусурманар 

Исламдин рекьелай алуд тавун патал, абуруз зиян 

тагун патал шайтIанар кутIунзава. Эгер инсанриз 

Рамазандин вацрахъ авай кьван вири хъсанвилер 

(кьетIенвилер) чир хьанайтIа, абуруз и варз 

уьмуьрлух яз давам хьана кIан жедай. Рамазандин 

вацра сивер хуьзвайбуруз Сад Аллагьди  ийизвай 

мергьяматлувилер 10 ва гьатта 700 сеферда, хъсан 

крар гьадалайни гзаф артухарзава. Аллагь-Таалади 

Пак гьадисда лагьанва: «Сивер Зун патал хуьзвайди 

я, гьавиляй абур хвейибуруз За регьимарни гуда».  

    Яни сивер хуьнай ийизвай хъсанвилер пара (абурай 

гузвай сувабдин кьадар анжах Сад Аллагьдиз Вичиз 

чида) артухарзава. 

И вацра гунагьар квайбуруз чпин гунагьрилай гъил 

къачуз тадай мумкинвилер гузва. Гьавиляй гьар са 

мусурманди хъсан крар авун, жув ягъалмиш хьайиди 

аннамишун, тахсир хиве кьун лазим къведа. Гьа икI, 

Аллагьдивай  мергьяматлувал тIалабна, жезмай кьван 

хъсан крар авун, ахъаяй кпIар къаза хъувун, абурун 

бурж аламачиз хьайитIа суннат кпIар авун, Къуръан 

ва жуьреба-жуьре дуьаяр кIелун, Исламдин  

илим чирун, къадагъа авунвай краривай кьил 

къакъудун меслят къалурзава. Рамазандин вацра 

иллаки гунагьрикай яргъа хьана кIанда, вучиз 

лагьайтIа хъсан крарай ийизвай мергьяматлувилер 

хьиз, пис крарай гузвай жазаярни пара артух  

жезва. Чир хьухь, сив хуьзвай касди Аллагьдиз   

вичин вафалувал къалурзава, гьа и саягъда ам вич  

халкь авур Халикьдиз мукьва жезва. Сив хуьн гьам 

руьгь патал, гьам беден патал менфятлу кар я, ада 

мусурмандин къаст мягькемарзава. Пак вацран гьар 

юкъуз сив гвай касди вичин кьилиз къвезвай нубатсуз 

фикиррал, темягьрал кьенерар гьалзавайди я, гьа 

идакди адаз вичиз менфят жезва, ам гьарам крар 

авуникай хуьзва, беден адаз муьтIуьгъарзава, вацран 

къене ам дуьз чкадиз хкизва. Сив хуьзвай чIавуз  

руьгь мягькем, рикI михьи жеда, рикIиз  

гьакъикъатдани нур аватда. Къуръан кIелиз, дуьаяр 

ийиз хьайила, руьгьдив динжвал агакьда.  

    РикIе Аллагьдиз  мукьвавилин гьисс гьатда, 

гуьгьуьл халисандиз ачух жеда. Сив гвай касди  

вахт дуьм дуьздаказ вилив хуьда, гьикI лагьайтIа ада 

сив кьадай ва сив хкуддай вахтарал амал авуна кIанза 

-вайди я. Гьа икI, са вацран къене ам халис низамда 

гьатда, гуьгъуьнлайни ам вахтуниз къимет гуз, вахт 

гьакI гьавайда серф тийиз вердиш жеда. Вири ибур 

тербияламишунин къайдайрик акатзавай крар я. 

    РикIин сидкьидай ният авунвай, Аллагьдиз  чавай 

кIанзавайвал ва Адан Расулди (Аллагьдин салатни  

салам  хьуй адал)  чаз чирайвал, сив хуьзвай кас патал 

им агъур кIвалах туш. Амма, къе чаз аквазвайвал, 

хейлин мусурманри сив хуьдай варз, нефс вилик 

авуна, тIуьнар-хъунардай вацраз элкъуьрзава.  

Ибадатдин, дуьайрин, Къуръандин варз машгъу- 

латринни къал макъалрин вацраз элкъуьрза- 

вайбурун гьерекатар Аллагьди  кьабулдайди туш.  

    Мадни рикIелай алудмир: сив хуьн им тек са тIуьн 

ва хъун акъвазарун лагьай чIал туш. И вацра мецин, 

гьакI бедендин маса паярин гунагьрикайни яргъа хьун 

чарасуз я. Садакайни чIурукIа рахамир, пис кар 

ийимир, акси яз, и вацра жезмай кьван хъсан крар 

ийиз чалишмиш хьухь. 

 

Ферз яз сивер хуьн талукь я: 

 Мусурмандиз. 

 Яшар бегьем хьанвайбуруз. 

 Акьул тамамбуруз. 

 Сагълам ва сив хуьн алакьза вайбуруз. 

Сив хуьн дуьз (трус) хьун патал са бязи чарасуз 

шартIарал амал авуна кIанда: 

1. Ният авун 

Аллагь-Таала рази хьун патал рикIе сив хуьдай 

ният хьун ва жезмай кьван ван алаз лугьун чарасуз я. 

Месела, ният авунин тахминан тегьер ихьтинди  я: 

"БисмилЛагьи-р-рахIмани-р-рагьим. Ният ийизва 

за алай йисан Рамазандин вацран пакадин йикъан 

ферз тир сив хуьниз Аллагь патал!" 

Сив хуьдай ният ийизвай гафар рагъ акIайдалай 

гуьгъуьниз экв жедалди гьи чIавуз кIан  

хьайитIани лугьуз жеда. Гьа са вахтунда имам Абу 

Гьанифади тестикьарзавайвал, эгер экв хьайидалай 

гуьгъуьниз сив хкатдай са амал тавунваз хьайитIа, 

нисиналди ният авуртIа жеда. 

Гьаниз килигна, рагъ акIайдалай гуьгъуьниз экв 

жедалди авай арада ният авун рикIелай 

алатайбурувай ам йикъан сад лагьай паюна (яни 

нисини жедалди) лагьайтIани жеда. Анжах "...пакад 

йикъан ферз тир..." гафарин чкадал "... къенин йикъан 

(Имам Абу Гьанифадин геле аваз финалди гафар 

чарасуз яз алава, хъувуналди) ферз тир..." лагьана 

кIанда. 

    Къейд авун лазим я хьи, жезмай кьван ниятдин 

гафар вахтунда лугьун рикIелай алудна виже къведач. 

 

2. ТIуьн туьтIуьна акъвазун 

Экв малум жезвайдалай (экуьн купIунилай) 

башламишна рагъ акIидалди - гъетрен капI жедалди 

са затIни тIуьна ва хъвана виже къведач. Идалай 

гъейри инсандин къенепатаз тIебии тIекверай са 

шейни аватун лазим туш. Месела, япун тIеквендиз яд 

фена, пIапIрус чIугуна… кIандач. Нагагь сив гвай 

касди, рикIелай алатна, затI-матI тIуьн ва я 

 хъун хьайитIа, сив хкатзавач, эгер рикIел  

хтанмазди "тубастагъфируллагь!", лагьана тIуьн- 

хъун акъвазарайтIа. Эгер сив хуьзвайда чиз-чиз  

сиве яд кьунвайла (месела, гьилер чуьхуьн  

къачудайла) хатадай туькъуьнайтIа, сив хкатзава. 

    Сив хуьзвайда цуькIуьн туькъуьнайтIа, сив 



Lezgidin.ru    Рамазандин варз – сивер хуьдай варз 
 

14 
 

хкатзавач. Амма сивиз атай балгъан туькъуьнайтIа, 

сив хкатзава. Эгер балгъан сивиз къведалди 

кIалхандай руфуниз аватайтIа, сив хкатзавач. Эгер 

хьручIрай иви къвезваз, сив хуьзвайда ам 

цуькIуьндихъ галаз туькъуьнайтIа, и дуьшуьшдани 

сив хкатзава. 

 

3. Папахъ (гъуьлуьхъ) галаз месин алакъаяр 

акъвазарун 

Сив хуьзвай вахтунда, яни экв малум  

хьайидалай гуьгъуьниз рагъ акIидалди, папанни 

гъуьлуьн арада месин алакъаяр хьайитIа, неинки сив  

хкатзава, ам гьакI мурдарни (джунуб) жезва. 

    Гьаниз килигна ихьтин дуьшуьшра неинки сив 

хуьн хъувун лазим я, гьакI акьалтзавай жермедиз 

жаваб гун чарасуз я. Жерме квекай ибарат я 

лагьайтIа, ам акьалтай касди ара датIана кьве вацра 

алава яз сивер хуьн хъувуна кIанда ва я, эгер жерме 

акьалтнавай касдивай сагъсузвал себеб яз сивер кьаз 

жезвачтIа, ада кесибар тир 60 касдиз тIуьн гун лазим 

я. 

    Сивер хуьзвай вахтунда гъуьлуьни папа темягь 

фидай жуьредин къугъунар авунни хъсан яз 

гьисабзавач. 

    Йифиз месин алакъаяр хьанвай гъуьлуьзни папаз 

сив кьадалди вилик чпин беденар чуьхуьн  

меслят къалурзава. Эгер экв жедалди абур яд 

аладариз агакь тавуртIа, гьакI сив хуьзва. Анжах 

жезмай кьван фад яд аладар хъувуна кIанда. 

    Инал ихьтин са кар рикIел гъун чарасуз я: месин 

алакъаяр хьанвай ксариз яд аваз дастамаз (гъилер 

чуьхуьн къачун) кьванни тавуна ксун, гьа  

гьалда амаз тIуьн-хъун авун меслят къалурзавач. 

    Къейд: пабгъуьл тушир ксарин арада месин 

алакъаяр хьун Исламди къадагъа ийизва. Гьаниз 

килигна суьгьбет физвайди анжах некягьдик квай 

уьмуьрдин юлдашрикай я. 

 

4. Экъуьчуниз къадагъаяр 

Сив хуьзвай вахтунда жува-жувалай экъуьчдайвал 

авуна виже къведач, вучиз лагьайтIа, сив хкатда. Эгер 

сив гвайди вичиз хабар авачиз къусмишайтIа, сив 

хкатзавач. Анжах сивера яд экъуьрна кIанда. 

 

5. Сив хуьниз талукь яз мурад (яни жезмай 

кьван кьилиз акъудна кIани) шартIар: 

Сив хуьн ферз яз кьилиз акъудиз хьунилай, и 

кардай Аллагьдин патай чIехи пишкеш къачун патал 

ферз тир шартIарилай гъейри сив хуьнин суннатрал 

амал авун чарасуз я. Сив гвай вахтунда жуван кьетIен 

органар (бедендин паяр) герек авачир, къадагъа тир 

месэлайрикай жезмай кьван хвейитIа ва абур Сад 

Аллагьдин къуллугъда акъвазарайтIа хъсан я. 

Вилер Аллагьди  къалурзавай рекьелай алатдай 

патахъ килиг тийин. 

Мез тапаррикай, буьгьтенрикай, гьуьжетрикай, 

маса касдикай чIурукIа рахуникай, хийирсуз рахунри- 

кайни герек авачир гафарикай хуьн. 

Япар. Абуруз тапан, буьгьтендин, гьар гьихьтин 

хьайитIани чIуру гафарин ван тахьун лазим я. И кар 

патал чIуру гафар галукьзавай чкайрилай вахтунда 

кьил баштанна кIанда. 

КIвачер. Абур кутуг тавур, герек авачир чкайриз 

финикай хуьн лазим я. 

Гъилеривни чIуру крар, гьерекатар ийиз туна виже 

къведач.  

    Руфун гьарам шейэрикай хвена кIанда. 

 

Эхирки, ийизвай крар Сад Аллагьдин  рекье 

къуллугъ авунихъ элкъуьрна кIанда. Месела, капI-

тIеат ийин, Къуръан кIелин ва адахъ яб акалин. 

Исламдин чирвилер къачун, инсанриз куьмек ийин… 

    Сив гвай касди сеперар гун, къал акъудун, масадан 

кефи хун кутугнавач. Пайгъамбардин (Аллагьдин 

салатни  салам  хьуй адал) гьадисдин бинедаллаз, эгер 

сив хуьзвай касдихъ галаз сад кикIиз, адаз 

экъуьгъунар ийиз... хьайитIа, ада вичив сив гвайди 

лугьун ва ахьтин чкадилай кьил баштан авун лазим я. 

    Азиз Рамазандин вацра сивер хуьн гзаф  

суваб я. И вацра жезмай кьван хъсан крар авун 

важиблу я, вучиз лагьайтIа, маса вахтара ийизвай 

хъсан крарай гузвай къимет Рамазандин вацра 

ирид виш ва адалайни гзаф сеферра артух я. 

    Пайгъамбардин (Аллагьдин салатни  салам  хьуй 

адал) гьадисра лугьузвайвал, нянихъ тIуьн 

тIуьнин вахт яргъал ракъурна виже къведач. И 

кIвалах гъетрен (хушунин) капI бегьема- 

рунихъ галаз сад хьиз авун меслят къалурзава. 

    Экуьнахъ лагьайтIа, тIуьн-хъунин месэла пакаман 

капI ийидалди 15-20 декьикьа амаз акъвазарна кIанда. 

Я пакамахъ, я нянихъни кьадарсуз тIуьн хъсан яз 

гьисабзавач, ам сагъламвилиз зиян я. Сив жезмай 

кьван хумравдалди, михьи целди ва я са кIуьгьуь 

шейиналди хкудайтIа хъсан я. ГьакIни сивер хвейи 

ксариз тIуьн гунни хъсан кар яз гьисабзава. Сивер 

хвейибуруз нянихъ тIуьнхъун тешкилайбуруз гьа 

сивер хвейибуруз кьван сувабар жезва. Инал сив 

хвейидаз гузвай суваб тIимил жезвач. Рамазандин 

вацра жумартвилиз еке къимет ава. 

Къуй Аллагь-Таалади чаз виридаз и вацра Вичин 

эмиррал кIевелай амал ийидай къуват гурай. Амин! 

Сив хуьн – Аллагь-Тааладин эмир 

Пак Къуръанда лагьанва (мана): Эй, иман 

гъанвайбур! Куь жемят хъсанарун ва хизанар хуьн 

патал Чна куь хиве кьисас вахчун тунва. ГьакIни куь 

руьгьериз тербия гун ва куьне куьн тухузвай къайда 

хъсанарун патал анжах чпин гьевесриз муьтIуьгъ 

жезвай, рахаз тежезвай гьайванрилай тафаватлу 

жедайвал Чна куь хиве сив хуьн тунва. Квелай вилик 

хьайибурун хиве турвал куь хивени сив хуьн тунва, 

белки квез Аллагьдихъай кичIе жедатIа. Сив хуьни 

тербия гузва ва куь руьгьер кIеви ийизва.  

Куь хиве тайин йикъара сив хуьн тунва. Аллагьдиз  

кIан хьанайтIа, Ада квез гзаф сивер хуьн ферз ийидай, 

амма Ада квелай алакь тийидай кьадар сивер хуьн 

хиве тунвач. Азарлу ва рекье авай инсандиз сив хуьн 

тийидай ихтияр ава. Адавай гьа кьадар йикъар маса 

вахтунда хвейитIани жеда (кIвализ хтайла ва я сагъ 

хьайила). Са гьихьтин ятIани себеб аваз (месела, 

кьуьзуьвал, сагъ хъжен тийидай азар) сив хуьникай 

зарар авай инсандиз ам хуьн тийидай ихтияр ава, 

амма адан паталай кафарат (жерме) яз кесибриз тIуьн 

гун лазим я. Рамазандин ферз сивер хуьнилай гъейри, 

алава яз вичин ихтиярдалди сивер хуьзвай касдиз а 

сивер вич патал хъсан я. ГьикI хьи, диндин къайдаяр 

чизвай инсандиз сив хуьн гьамиша хъсан я («Аль- 

Бакъара» сурадин 183-184-аятрин тафсир). 

Ферз сив хуьн хиве тунихъ авай гьикмет Сив хуьн – 

им Аллагь-Таалади чи хиве тунвай ибадат я. Сив хуьз 

ва маса ибадатар тамамариз башламишдалди инсанди 

абур авуналди Аллагьдин  разивал къазанмишуниз 

ният авуна кIанда. ЛукIра анжах Аллагь-Тааладин 

эмирар кьилиз акъудун лазим я. Вичин хиве тунвай 

везифайрин гьакъикъивал кьатIайдалай кьулухъ, адаз 

абурун сирерни чирдай ихтияр ава. Аллагь-Таалади 

адан хиве анжах чпихъ дерин мана авай шейэр тунва, 

лукIраз и кардикай гьатта хабар авач. Сив хуьн хиве 

тунихъни гьикмет ва дерин мана ава:  

1. Сив хуьзвай касдин рикIел гьамиша Аллагь  

жеда. Месела, гьар гъилера адаз нез ва я хъваз кIан 

хьайила, адан рикIел вичи сив хуьзвайди ва  

Аллагьди  сив чIурзавай амалар къадагъа авунвайди  

хкведа. Аллагь-Таала гьамиша рикIел хьуникай ва  

Ада вич ахтармишзавайди рикIел хьуникай  

авай хийирдикай гьатта рахун герек къвезвач. 

    2. Сив хуьдайла беден кьезил ва фикирар ачух 

жезва, Аллагь-Тааладиз ибадат авун регьят ва хуш 

жезва. Гьадисда лагьанва: «Сив хуьн – ибадатдин 

варар я».  

3. Гьамиша тухзавай инсандин рикI къванциз 

элкъвезва, къилих векъи жезва. И сифетри маса, 

генани пис сифетар, месела, зулум авун, ягъалмиш 

хьун, диндай акъатун ва масабур. Сив хуьни идаз 

маний-валзава.  

4. Тухзавай инсандиз гишинвал вуч ятIа чизвач, 

гьавиляй адавай гишинзавай инсанрин гьал  

кьатIузни жедач. Сив хуьзвай инсандин рикIе 

гишинзавай инсанрин гьакъиндай регьим арадал 

къвезва, абуруз куьмек гуз кIан жезва. И кар себеб яз 

мусурманрин арада кIанивал ва регьим чкIизва. 

5. Шариатди чирзава хьи, сив хуьн – им неинки 

тIуьникайни хъуникай жув магьрум авун, ам гьакIни 

мез гъибетдикайни буьгьтендикай ва вилерни япар 

гьарамдиз килигуникайни адаз яб гуникай, гьевесар 

зинадикай ва беден чарадаз зиян гуникай хуьн я.  

6. Алай вахтунда вири дуьньяда каш гуналди 

начагъвилер сагъарунин рехъ ишлемишзава. 

Пайгъамбарди (Аллагьдин салатни  салам  хьуй адал) 

идакай гьеле 1400 йис идалай вилик лагьанай: 

 «Сагъ жедайвал куьне сивер хуьх» (ТIабарани).  

7. Инсандин виридалай еке бедбахтвал ада 

дуьньядин няметриз, гьайванвилин гьевесриз 

къуллугъун я. Сив хуьни гьа и гьевесрихъ галаз женг 

тухудай къуват гузва, абурукай жув са йикъан къене 

хуьналди Сив хуьникай и дуьньядани гзаф хийир ава. 

Рамазандин вацран сив хуьн хиве авай 

инсанар... 

Рамазандин вацра сив хуьн гьар са акьулдиз кьери 

тушир, яшар тамам хьанвай ва сив хуьз алакьзавай 

мусурмандин буржи я. Имансуздиз сив хуьн ферз туш 

лугьудай гафарин мана ам я хьи, и дуьньяда ада 

Ислам кьабулдалди чаз ам сив хуьниз мажбурдай 

ихтияр авач. Агъа дуьньяда адаз сивер хуьн тавунай 

жаза гуда. Ислам кьабулайдалай кьулухъ, гьикI 

шариатдин маса истемишунар къаза хъувун ферз 

туштIа, гьакI адаз виликдай ахъа хьайи сивер къаза 

хъувунни ферз туш. Амма муртадди (Ислам диндай 

акъатай инсан) Ислам кьабул хъувурла сивер хвена 

кIанда ва вичивай ахъа хьайи вири сивер къаза хъувун 

чарасуз я. 

Имам Абу Гьанифади лугьузвайвал, муртадди  

ахъаяй сивер къаза хъувун ферз туш. Амай кьве  

имамдини ада къаза хъувун ферз я лугьузва.     

    Рамазандин вацра кафирдиз тIуьн ва яд гудай 

ихтияр авач, эгер абур ада юкъуз недайди ваз 

чизватIа. ГъвечIи аялдин ва акьулдиз кьеридан хиве 

сиве хуьн авач, амма ирид йис хьайила (хъсанди 

писдалай тафаватлу ийиз эгечIайла), адалай алакьиз 

хьайитIа, диде-бубадиз адаз сивер хуьх лугьун сунна 

я. Яш тамам хьайила, ам сивер хуьз вердиш жедайвал,  

цIуд йис хьайи аял, эгер адалай алакьзаватIа, диде-

бубади абур хуьниз мажбурна кIанда, гьатта ам 

гатадай ихтияр ава. Эмир гудай ва гатадай ихтияр 

анжах къаюмдиз ава, масадаз ам гатун гьарам я. Вич 

тахсирлу яз вич-вичелай фейи ва я кьил чIур хьайи 

касди, ам вич-вичел хтайла ахъа хьайи сивер къаза 

хъувун лазим я. 

Гьалдай фенвай кьуьзуьбурни сив хуьниз 

мажбурзавач (абуруз ачух себеб ава). Кьуьзуьвал ва я 

сагъ хъжен тийидай начагъвал авай инсанди гьар са 

ахъа хьайи сивин еринда фидьят (жерме) – са йикъахъ 

са мудд (600г) къуьл гана кIанда. Вацран кьилер авай 

ва я аял хайидалай кьулухъ къвезвайбур атана куьтягь 

жедалди дишегьлидиз сивер хуьдай ихтияр авач. 

Начагъди сагъ ва дишегьли михьи хьайила ахъа хьайи 

сивер къаза хъувуниз мажбурзава. 

 

Сив хуьнин шартIар  

Сив хуьн кьабулун патал кьуд шартI ава: сагъ 

юкъуз сив хвена кIанда; сив хуьзвайди мусурман хьун 

лазим я (кафирди ва я муртадди хвейи сивер 

кьабулзавач); сив хуьзвайди акьулдиз кьери туширди 

хьана кIанда (акьулдиз кьерида хвейи сив 

кьабулзавач); дишегьли вацран кьилерикай ва аял 



Lezgidin.ru    Рамазандин варз – сивер хуьдай варз 
 

25 
 

хайидалай кьулухъ къвезвайбурукай михьи хуьн 

лазим я (вацран кьилер ва я аял хайидалай кьулухъ 

къвезвайбур авайла хвейи сив кьабулзавач). Йикъан 

са тIимил вахтунда хьайитIани инсан диндай 

акъатайтIа, адан акьул квахьайтIа, вацран кьилер 

башламишайтIа ва я аял хайидалай кьулухъ 

къвезвайбур атайтIа, сив хуьн чIур жезва. 

    Сив хуьзвайди йикъан са тIимил вахтунда 

хьайитIани вич-вичел хьун лазим я (югъ михьиз пиян 

гьалда аваз ва я вич-вичел алачиз акъатай касдин сив 

хуьн кьабулзавач). Амма сагъ югъ ахварал алаз 

акъудай инсандин сив хуьн гьисабзава, вучиз 

лагьайтIа, эгер ахварай авудайтIа, ам къарагъда. 

Рамалиди лугьузва: «Эгер йикъан са паюна инсан 

вич-вичел алачиз ва я рикIел аламукьунин 

бажарагъвал квахьайтIа, зарар авач». «Шаргьул 

иршад» ктабда Ибн Гьажара ва Ибн Къасаима 

лугьузва хьи, эгер вичин ихтиярдалди тушиз, яни 

мажбурна инсан сагъ юкъуз пиянарайтIа (месела, 

гужуналди сивиз ички цана) ва я вич-вичелай 

фейитIа, сив хуьн чIур жедач.  

 

Сив хуьзвай  инсандиз меслят къалур тавунвай 

амалар  

1. Сив хкудун кьасухдай кьулухъ вегьин. Амма 

мугьмандал вил алаз, гьакIни сив хкуддайла недай 

шей авачиз хьайитIа, кьулухъ вегьидай ихтияр ава. 

    2. Кендирагъ жакьун. Вучиз лагьайтIа ам  

жакьвайла тфу арадал къвезва ва ам гадаруниз 

мажбур жезва, ам гадарайла инсандиз яд кIан  

жезва, нагагь ам туькъуьнайтIа сив хкатда.  

3. Гьазурзавай тIуьникай дадмишун, кьел кватIа 

килигун. Амма ашпаздиз тIуьнин тIям чирдайвал 

адакай дадмишдай ихтияр ава, вучиз лагьайтIа им 

важиблу кIвалах я. И арада тIуьнин са тIимил  

кьванни кIусар къенез фейитIани сив хкатда. 

4. Муьгьтежвал авачиз жендек чуьхуьн. Вучиз 

лагьайтIа и карда сив хуьзвайди патал тайин тир 

регьятвал ава. 

5. Папав агатун, гарданра гьатун, теменар гун. И 

кIвалахри бедендин гьевес къарагъарзава. Эгер и 

кIвалахар себеб яз мая акъатиз ва я эркек-дишивилин 

алакъаяр жез кичIезватIа, абурув эгечIун гьарам я. 

6. Нисинилай (рагъ цавун аршдиз хкаж хьайи 

вахтунилай) башламишна рагъ акIидалди сарар 

сивакдал михьун, вучиз лагьайтIа ада сив хуьзвайдан 

сиве авай ни акъудзава. Лагьанва хьи, и ни  

Аллагьдиз  мискдин атирдилайни ширин я. Имам 

Шафии мазгьабдин бязи алимри адаз сивак 

ишлемишдай ихтияр ава лугьузва (карагьат туш). 

7. Сивихъ михьиз яд галтадун. Ихьтин арада къенез 

фейи ци сив хкудда. Куьрелди лагьайтIа, сив 

хуьзвайдаз вичин бедендин вири паяр гьи арада 

хьайитIани, меслят къалур тавунвай ва гьарамнавай 

шейэрикай хуьниз мажбурун меслят къалурзава. 

Сив хуьн тавунай гунагь 

    1. Тирмизиди, Насаиди, Абу Давуда Абу 

Гьурайрадилай Пайгъамбардин (Аллагьдин салатни 

 салам  хьуй адал) гьадис агакьарна: «Шариатди 

кьабулдай себеб авачиз Рамазандин вацракай са югъ 

сив хуьн тавуна тур инсандивай ам вичин амай 

уьмуьрда сивер хвейитIани, эвез ийиз жедач».  

И гьадисдин мана ам я хьи, амай уьмуьрда сивер хуьн 

хъувуртIани, Рамазандин са йикъан суваб адаз 

хъжедач. Им чна ахъа хьайи сивер хуьн хъувуна 

кIандач лагьай чIал туш.  

2.   Ибн Гьузаймади, Ибн Гьиббана Абу Умаматан 

сагьигьда Пайгъамбардин (Аллагьдин салатни  салам 

 хьуй адал) гьадис агакьарна: «Йифиз зун кьве касди 

ахварай авудна ва тик дагъдин патав тухвана. 

    - Хкаж хьухь, - лагьана абуру. 

 - Завай жедач, - жаваб гана за. 

   - Чна ваз куьмекда ва рехъ регьятарда, - лагьана 

абуру.  

   Зун хкаж жез башламишна. Дагъдин юкьвал 

агакьайла, заз эйбежер гьарайрин ван атана. 

    - Ибур нин гьараюнар я? – хабар кьуна за 

юлдашривай. 

    - Абур жегьеннем эгьлийрин гьараюнар ва  

шехьунар я, - жаваб гана абуру. Абуру зун мад 

тухвана ва заз къадамрихъай куьрсарнавай, къазун-

навай сиверай иви авахьзавай инсанар акуна.  

- Ибур вужар я? – хабар кьуна за. 

-  Абур шариатди кьабулдай себеб авачиз сивер 

хуьн тийизвай инсанар я, - жаваб гана абуру».  

Ибн Аббасалай (Аллагь рази хьуй) Ибн Гьузаймадин 

цIиргъинай агакьнавай гьадисдай аквазвайвал, 

Исламдин дестекрикай сад тамамар тийизвай касдин 

ибадатдихъ метлеб амукьзавач, адан я ферз, я суваб-

дин ибадат кьабулдач. 

Сив хуьникай авай хийир 

Пайгъамбардин (Аллагьдин салатни  салам  хьуй 

адал), гьадисда лугьузва (мана): «Гьар са тамамар 

авур хъсан кардай Адаман хциз Аллагь-Таалади  

са шумуд сеферда артух сувабар гузва, абур  

цIудалай пудкъанни цIудав агакьна артухарзава, 

сив хуьнилай гъейри». Пак гьадисда (Гьадису-  

ль-Къудси) Аллагь-Таалади лугьузва (мана):  

«Гьакъикъатда, сив хуьн зун патал я. Зун патал 

тIуьн ва маса крар акъвазарзавайбуруз За сувабар 

кхьида». 

    Маса гьадисда лугьузва: «Аллагь -Таалади лагьана: 

«Адаман хци вири крар вич патал (вич 

къутармиш хьун патал) ийизва, сив хуьнилай 

гъейри. Сив Зун патал хуьзвайди я ва Зун  

патал сив хвейи касдиз За сувабар кхьида». 

    Сив хуьн – им инсан шайтIандикай ва эхиратдин 

азабрикай хуьзвай къалхан я. Сив гвай чIавуз чIуру 

гафар лугьумир. Эгер са вуж ятIани квехъ галаз 

кикIиз ва я гьараяр гуз хьайитIа, адаз квев сив 

гвайдакай лагь. Мугьаммадан (Аллагьдин салатни 

 салам  хьуй адал) руьгь гвайдал кьин хьуй, сив гвай 

касдин сивяй къвезвай ни Аллагьдин вилик 

атирдилайни кIани я. Сив гвай касдиз кьве шадвал 

жезва–сив хкуддайла ва Аллагьдихъ галаз 

гуьруьшмиш жедай чIавуз. Аллагь-Таалади хиве 

кьазвай пишкеш–им Адахъ галаз гуьруьшмиш  

хьун я. Аллагьдихъ  галаз гуьруьшмиш хьун муъмин 

патал виридалайни еке пишкеш я. Пайгъамбарди 

(Аллагьдин салатни  салам  хьуй адал) лугьузва: 

«Сивер Аллагь паталди хуьзва ва сив хуьзвай касдиз 

къвезвай сувабрин кьадарни Адалай гъейри мад 

садазни чидач». Чаз гьадисдай акурвал, сив хуьн 

инсан шайтIандикай ва адан кьилел къвезвай 

бедбахтвилерикай хуьзвай къалхан я. ТIварван авай 

алим Шаъраниди лугьузва: «Сив хуьникай авай хийир 

ва гьикмет ам я хьи, сив хуьни шейтIандиз инсандин 

нефсинив агакьдай рекьер кIевзава ва са сивелай 

муькуь сивелди шейтIандиз сив хуьзвай касдин 

рикIив агатдай рехъ жегъидач». «Сив хуьн – им 

къалхан я» лугьудай гафарин мана мадни адакай 

ибарат я хьи, и вахтунда инсандин къизмишвални 

гьевеслувал тIимил жезва, инсанди абурал 

гуьзчивалзава ва гунагь крар ийизвач. Гунагьрикай 

яргъа хьун лагьайтIа, ам мусурман Жегьеннемдин 

цIукай хуьдай къалхан я. Амма эгер инсанди сив 

хуьдай вахтунда вичиз амай йикъарилай гзаф каш гун 

тийиз, экуьнахъ ва няниз алазни-алачиз тIуьн нез 

хьайитIа, адаз сив хуьнай къвезвай суваб тIимил 

жезва, ада вичин рикIиз шейтIан патал рак ачухзава. 

ГьакIни сив хуьникай авай хийиррикай сад ада 

инсандин руьгьни беден михьи авун я. Чи 

Пайгъамбардин (Аллагьдин салатни  салам  хьуй 

адал) гьадисда лагьанва: «Куьне сив хуьх–куьн 

сагълам жеда». Инал «куьн сагълам жеда» лугьудай 

гафар руьгьдинни бедендин сагъламвал фикирда 

кьуна лагьанва. Каш гузвай инсандиз гьихьтин хийир 

жезватIа чаз медицинадай хъсандиз чизва. Аллагьдин 

шариатдал амал авуна хвейи сиви инсандин руьгьни 

сагъламарзава. Адан руьгьдик къадагъа краривай 

яргъа хьунин, кесибрин, дарда авай инсанрин  

язух атунин, Аллагьдикай кичIе ва Адахъ муьгьтеж  

хьунин ерияр акатзава. Эхиримжиди лагьайтIа,  

мусурмандин ерийрикай виридалайни хъсанди я.  

Сив хвена жезвай хийир къалурзавай гзаф гьадисар 

ава. За инал абурукай са бязибур гъана. Ийизвай 

кардал Аллагь  рази хьун патал рикIин сидкьидай 

ният авуна кIанда. Сив хуьдайлани ийизвай ният  

ам я хьи, ам анжах Аллагь патал хвена кIанда,  

са гьихьтин ятIани хийир къачун патал ваъ.  

    Къуй Аллагьди чаз гзаф сивер кьаз хъсан крар 

артухардай мумкинвал гурай. Амин! 

Хурмайралди сив хкудунихъ авай гьикмет 

Ат-Тирмизидилай, Ан-Насаидилай, Агьмадалай ва 

Абу Давудалай атанвай гьадисда лугьузва: «Ни 

квекай сив хкудиз хьайитIа, хурмайралди хкудрай, 

вучиз лагьайтIа и карда берекат ава. Эгер хурмаяр 

авачтIа, целди хкудрай, вучиз лагьайтIа гьамни 

(яд) михьи ийизвай шейэрикай я». 

Сив виридалайни цIийиз атIанвай хурмайралди 

хкудайтIа хъсан я. Абурулай алатайла, къиметлу-

вилел гьалтайла, кьурурнавай хурмаяр къвезва, ахпа – 

Зам-замдин яд, адетдин яд, инжир, кишмиш, 

эхирдайни маса емишарни ширинлухар. 

«Шаргьу-ль-мафруз» ктабда къейд авунва хьи, 

никIедалди сив хкудун виртIедалди сив хкудунилай 

фазилатлу я. Виридалайни пуд хурмадив ва я тек тир 

гьи кьадардив хьайитIани сив хкудун меслят 

къалурзава. Амма са ва я кьве хурмадив сив 

хкудайлани суннат кьилиз акъудайдай жезва. 

Бужайримиди кхьизвайвал, хурмайралди сив хкудуни 

хуьрекдин кIвал сагълам ийизва. Эгер хуьрекдин 

кIвал ичIи ятIа, кхьизва ада, хурмайри адаз тIуьн эвез 

ийизва, эгер инсан тух ятIа–хуьрекдин кIвал михьи 

ийизва. Ибн Гьажара гьакIан целди вичин вахтунда 

сив хкудун геж хурмайралди сив хкудунилай хъсан я 

лугьуз кхьизва. Сив хкудиз хупI авур яд элкъвена 

эчIир хъувуна виже къведач. 

 

Экв малум жедалди вилик къарагъунихъ авай 

гьикмет 

«Ат-Таргъиб ва ат-Таргьиб» ктабдин гьашиятда 

(полаяда) Мустафа Мугьаммад (Аллагьдин салатни 

 салам  хьуй адал) Аммарата кхьизва: «Аллагьдин 

Пайгъамбарди чаз экв малум жедалди къарагъ 

лагьанва, вучиз лагьайтIа аник Аллагь рикIел гъун, 

тасбигь гъун, Къуръан кIелун, суннат кпIар авун ва 

экв малум хьайила ийизвай кпIар вахтунда авун 

акатзава, яни ам гьа и крарив кьадай хъсан вахт 

я». Экв малум жедалди къарагъунин берекат и крар 

тамамаруна ава: къарагъзава, дастамаз къачузва, 

тагьажуд-капI ийизва ва фу нез эгечIзава. Экв малум 

жедалди вилик хурмаяр ишлемишна ва ахпа вахт 

ибадат ийиз акъудайтIа, лап хъсан жеда. Амма 

ахварай аватнамазди гьич чинни чуьхуьн тавунмаз фу 

нез эгечIна жуван хуьрекдин кIвал ацIурна ва мад 

ахварал хъфена, гьатта пакаман капI ийиз вахтунда 

къарагъ тавуртIа, берекатни тIимил къачуда ва 

сагъламвилизни зиян гуда. 

Сив хуьнин эдебар 

Сив хуьниз пуд жуьре ава: адетдин инсанрин сив 

хуьн, кьетIен инсанрин сив хуьн ва хкянавай 

(виридалайни хъсан) инсанрин сив хуьн. Адетдин 

инсанри хуьзвай сив–им абуру чпин беденни гьаяяр 

сив кьазвай вахтунда ам чIурзавай краривай хуьн я. 

Хкянавай, яни виридалайни хъсан инсанри хуьзвай 

сив–им абуру чпин рикI и дуьньядин краривай хуьн 

ва Аллагьдилай  гъейри мад садакайни фикир тавун я. 

Эгер и инсанри, сив гвайла, Аллагьдилай, Исламди-

лайни Эхиратдилай гъейри маса шейэрикай фикир 

ийиз хьайитIа, ахьтин ксарин сив чIур жезва. Ихьтин 

дережа анжах пайгъамбарриз, авлияйриз ва пак 

уьмуьр тухузвайбуруз ганва. 

И дережадив акакьариз чалишмиш хьана кIанда, 

алазниалачиз рахана кIандач. КьетIен инсанрин  

сив хуьн–им вилер, япар, сив, мез, гъилер, кIвачер  

ва бедендин маса паяр гунагь краривай хуьн я.  

Ихьтин сив ругуд шейиникай ибарат я: 

    1. Негь ва къадагъа авунвай ва гьакIни Аллагь 

рикIелай алудзавай шейэриз килиг тавун. 

2. Жуван мез са хийирни авачир ихтилатрикай, 

гъибет, фитне авуникай, гьуьжетрикай хуьн. 

    3. Къадагъа авунвай ихтилатриз яб тагун, вучиз 

лагьайтIа лугьуз къадагъа эцигнавай ихтилатриз яб 

гунни къадагъа я. Къадагъа авунвай ихтилатриз яб 

гун Аллагь-Таалади къадагъа авунвай шей тIуьнив 

гекъигнава (мана): «Тапарриз яб гузвайбур 

къадагъа шей незвайбур я». 

4. Гъилер, кIвачер ва бедендин амай паяр гунагь 

краривай яргъа авуна кIанда, шак физвай тIуьн тIуьна 

кIандач. Вучиз лагьайтIа юкъуз сив хвена, ахпа 

гьарамнавай шейьтIуьникай са хийирни авач. 

Аллагьдин Пайгъамбарди (Аллагьдин салатни  салам 

 хьуй адал) лагьанва: «Гзаф сив хуьзвайбуруз абурун 

сив хуьникай амукьдайди са къанихвал я» (Ибн 

Мажагь). Бязи алимри идан гьакъиндай икI лугьузва: 

гьадисда ихтилат физвайбур сив къадагъа шейэралди 

хкудзавайбур я; муькуь алимри лагьайтIа, абур гьалал 

авунвай тIуьнивай къерех хьана маса инсанрикай 

фитнеяр ийизвайбур я лугьузва; Пуд лагьайбуру ибур 

чпин бедендин паяр къадагъа авунвай краривай хуьн 

тийизвайбур я лугьуз тестикьарзава. 

5. Сив хкуддай вахт алукьайла алазни алачиз тIуьна 

кIандач, вучиз лагьайтIа Аллагь  патал виридалайни 

дакIан шей далдам хьиз ацIанвай руфун я. Сив хуьн – 

им нефс хуьн я. Эгер саки са юкъуз тIуьн тавурди 

нянихъ ацукьна руфун дакIвадалди тIуьрла гьикI 

жеда? Им шайтIандиз рехъ ачухун тушни мегер? 

6. Сив хкудайдалай кьулухъ инсандин рикI 

кичIевилинни умуддин гьиссерив ацIана кIанда, 

вучиз лагьайтIа адаз вичин сив кьабулдани ва я 

кьабулдачни чизвач. Са сеферда хъуьруьнарзавай 

инсанрин патавай фидайла, Гьасан аль-Басриди 

(Аллах рази хьуй) икI лагьана: «Кьин хьуй, эгер 

Аллагь-Таалади Вичин перде хкажна гьардаз вуч 

гьазурнаватIа къалурнайтIа, хъсан крар ийизвайбуру 

абур авун давамардай, пис крар ийизвай инсанрини 

чпин пис амалар авун давамардай. Яни сив кьабулай 

кас вичин шадвиляй анжах хъсан крарал машгъул 

жеда. Амма пис крар ийизвайдавай вичин 

бахтсузвиляй мад са хъсан карни ийиз жедач». 

Агьнаф бин Къайсаз лагьанай: "Вун кьуьзуь са кас 

я, сив хуьни вун яхсуларзава". Ада жаваб гана: "За ам 

яргъал рекьиз гьазурзава. Аллагьдиз ибадат авун 

хейлин кьезил я, Адан жаза эхи ийидалди". 

Пайгъамбарди (Аллагьдин салатни  салам  хьуй адал)  

лагьанай: "Сив хуьн – им заминвал я. Гьар сада 

вичин заминвал хуьх". Аллагь-Таалади чаз Вичин 

весияр (истемишунар) кьилиз акъудунин мана авай 

аят ракъурайла, Пайгъамбарди (Аллагьдин салатни  

салам  хьуй адал)  гъил вичин вилерални япарал 

эцигна икI лагьана: "Вилерни замин я, япарни". Эгер 

бедендин и паяр гунагь краривай хуьн сив хуьнин 

кьилин истемишунрикай сад туширтIа, Пайгъамбарди 

(Аллагьдин салатни  салам  хьуй адал)  икI 

лугьудачир: "Сив гваз ваз са касди сеперар гуз 

хьайитIа, "Зав сив гва, зав сив гва" лагь". 

Сив хуьнин сирер 

Пак Рамазандин варз мад сеферда къаршилами-

шуналди Аллагь-Таалади чаз хъсан крар гзафардай ва 

чIуру крар туба ийидай мумкинвал ганва. Сив хуьнин 

гьикмет вуч я, ам вуч патал чи хиве тунва? 

Малум я хьи, инсан Аллагь-Таалади халкь авунвай 

лап тамам шейэрикай сад я. Ада чи хиве тунвай гьар 

са кардин къене чун патал еке гьикмет ва мергьяма-

тлувал ава. Абур неинки руьгьдинни бедендин 

сагъламвилин, гьакIни эхиратдин югъ патал хийирар 

ва няметар я. Гьаниз килигна, чи хиве твазвай гьар са 

кардикай кьве жуьредин (и дуьньяда ва эхиратда) 

хийир ава. 

Алатай, зиндикьрин девирда вич беден патал еке 

зиян ва ам барбатIун я лугьуз хьайи сив хуьн къачун 

чна. Исламдин лап сифте кьилера Аллагь-Таалади 

Къуръанда ихьтин гафар лагьанва: «Квез сив хуьн 

хъсан я, эгер квез хабар аватIа» («аль-Бакъара», 

184). Чаз алатай 1400 йисан муддатта вуч чир хьанач. 

Къуръандин кьетIенвал ам я хьи, адан аламатар вахт-

вахтунилай дуьздал акъатзава. Къуръанда лагьанвай 

«Ахпа Чна Чи аламатар къалурда» гафар 

дуьшуьшдинбур туш. 

 «Эй иман гъанвайбур, гьа квелай вилик  

хьайи инсанриз хьиз квезни сив хуьн къалурнава, 

белки квез Аллагьдикай кичIе жен», - лугьузва 

Къуръанда. Сив хвейила, инсан вичин нефсинин 

лукIвиляй акъатзава, адан иесидиз элкъвезва.  

Каш гуникай инсандин бедендиз хийир авайди 

анжах XIX асирда малум хьана. РагъакIидай пата 

гьатта каш гуналди инсанар сагъар хъийидай 

духтурханаярни ачухнава. Советрин алимар тир 

Николаевани Нилова «Недай-хъвадай шейэр» 

журналдиз ганвай «Каш сагъламвал патал» макъалада 

икI кхьизва: «Инсан сагълам хьун патал ада йиса пуд 

гьафтедилай тIимил тушиз ва кьуд гьафтедилай гзаф 

тушиз каш чIугуна кIанда». 

Медицинадин доктор Роберт Бартлоуди субут 

авурвал, сив хуьниз кьак азардин (рак) тIурар тергдай 

аламатдин къуват ава. Кьилди къачуртIа, ада кхьизва: 

«Шак алач, сив хуьни микробар кьинин ва беден 

михьи авунин карда еке менфят гузва». Доктор Билл 

Шернбера къейд ийизва хьи, йиса са сеферда сив 

хуьн–им уьмуьрдинни жегьилвилин бине я.     

Америкадин алимри сив хуьникай авай зарар 

къалурунин мураддалди ихьтин са эксперимент кьиле 

тухвана. Абуру чара жез гьазур хьанвай папаринни 

гъуьлерин кьве десте къачуна. Са дестедихъ галаз 

психологди кIвалахна. Муькуь дестеда авайбурув 

сивер кьаз туна. Аламат жедай кар ам хьана хьи, гьа и 

эхиримжи дестеда авай гьич са хизанни чара хьанач. 

Психологдин гъилик хьайи дестедикай лагьайтIа, 65% 

хизанар чкIана. Алимри къейд авурвал, сив ачухдай 

вахтунда инсандин беденда чими гьиссер гьатзава. 

Гьа ихьтин гьиссер адаз вичин мукьва кас акурлани 

къвезва, ам адаз генани мукьва жезва. Гьа икI, са 

вацран къене тухвай экспериментдин нетижада чара 

жез гьазур хьанвай гъуьлни паб чеб-чпиз генани 

мукьвал хьана. 

Сив хуьзвайбурал гуьзчивал тухузвай алимриз каш 

гуни хамунин хейлин азарар хъсанар хъийизвайдини 

акуна. Идан себебни сив хуьзвайдан бедендик галай 

цин кьадар тIимил хьун я. Идалайни гъейри, 

ахтармишунри субут авуна хьи, сив хуьзвайдан 

ивидик квай холестериндин кьадар ва рикIин азаррин 

хаталувал хейлин тIимил жезва. Америкадин алимри 

генани субут авунва хьи, сив хуьдайла инсандин 

ивидин шекердин кьадар гьич са дарманни кьабул 

тавуна къайдадиз хквезва. Сив хуьни инсан сагъар 

хъувунин къуват квекай ибарат я? Малум тирвал, 

бедендин вири къуват аниз атай недай затIар 

цIурурун патал серф жезва. Инсанди гьич са шейни 

тIуьн тавурла, адан вири къуват беден сагъар 

хъувунал ва адак квай герек авачир шлакар акъудунал 

желб жезва. Идалайни гъейри, гьа и вахтунда хуьрек 

цIурурдай хукадин ва ратарин системади лап 

зайифдиз кIвалахзава. Гьавиляй и вахтунда хуьрек 

тIуьникай гьатта зарарни ава.  

Дагмедакадемиядин доцент М.Мегьамедова 

лугьузвайвал, Рамазандин варз инсандин йисан 

биортмаяр дегиш жезвай варз я, яни и вахтунда 

инсандин биоритмаяр къведай йис патал цIийи 

кьилелай туьхкIуьр хъижезва. Им акI лагьай чIал я 

хьи, инсанди вичи-вич и вацра гьикI тухвайтIа, 

гуьгъуьнлай къвезвай са йисан къенени гьакI тухуда. 

Ихьтин мисалар мад ва мадни гъиз жеда. Гьадисди 

сив гвай чIавуз къал макъалар авун къадагъа авунва.  

Пайгъамбарди (Аллагьдин салатни  салам  хьуй адал)  

«Сив хуьх куьн сагълам жеда» гафар лугьун 

дуьшуьшдин кар туш. Гила, 14 виш йис алатайла, 

экспериментальный илимди и кар субутарнава.     

Субгьаналлагь! 1400 йис идалай вилик Аллагь 

Таалади чи хиве тур везифа–сив хуьн чи хийирдиз я. 

Аллагьди чаз вири сивер хуьдай къуватар гурай! 

Амин!  

Эхиратда гузвай няметрилай гъейри и дуьньядани 

сагъламвал гузвай Аллагь -Тааладиз шукур хьуй. 

Таравигь-капI 

Пaк тиp Рaмaзандин вaцpa "таравигь" лугьудай 

суннат купIар авун хъсан яз гьисабзава ва идакай еке 

сувабни ава. Таравигьдин капI суннат-муаккад, яни 

Мугьаммад Пайгъамбардин (Аллагьдин салатни 

 салам  хьуй адал) кIевелай тIалабзавай суннатрикай 

сад я. Ам кьиле тухудай вахт месин купIунилай 

гуьгъуьниз башламишзава ва экв малум жедалди 

давам жезва. Агъадихъ чна таравигь купIунин 

къайдаяр гузва. Куь хъсан ниятриз Аллагь куьмек 

хьурай! 

    Идалай гуьгъуьниз вири кIвачел къарагъда ва 

Таравигь-капI авун патал ният ийида: "Ният ийизва 

за имамдихъ галаз санал Таравигь-суннатдин 2 

кьил капI ада авуниз Аллагь патал, Аллагьу акбар!" 

    Ниятдилай гуьгъуьниз (адетдин купIунал хьиз) 

ваджагьту кIелун хъсан яз гьисабзава. Таравигь капI 

амай суннатдин купIар хьиз ийида. Сифтегьан 2 

рекятдилай гуьгъуьниз винидихъ лагьанвай "Ассолата 

джамигIагь" ва амай дуьаярни тикрар хъийида. Ахпа, 

мад ният авуна, 2 кьил Таравигь-капI ийида. Салам 

гайидалай гуьгъуьниз 3 сеферда ихьтин дуьаяр 

кIелда: 

"СубхIаналлагьи, вальхIамду лилЛагьи, ва ля илягьа 

иллялЛагьу ва-лЛагьу акбар. СубхIана-Ллагьи гIадада 

халкъигьи ва ридзаа нафсигьи ва зината гIаршигьи ва 

мидада калиматигьи". 

И гафарилай гуьгъуьниз мад "Ассолата 

джамигIагь" ва сифтегьан дуьаяр кIелда. Ахпа мад 2 

кьил Таравигь-капI авун патал къарагъда. Салам 

гайидалай гуьгъуьниз "Ассолата джамигIагь" ва 

сифтегьан дуьаяр кIелда. Ахпа эхиримжи 2 кьил 

Таравигь капI авун патал къарагъда. КапI авуна салам 

гайидалай гуьгъуьниз "СубхIаналлагьи, вальхIамду 

лилЛагьи, ..." дуьаяр кIелда. Ахпа "Ассолата 

джамигIагь" ва адахъ галай дуьаяр тикрар хъийида. 

Инал Таравигь капI куьтягь жезва. Идалай гуьгъуьниз 

Витру-суннатдин капI ийида. Лап тIимил яз 3 кьил 

авуна кIанда (сифте 2, ахпа 1). Ният икI ийида: 

"Ният ийизва за имамдихъ галаз санал Витру-

суннатдин 2 кьил капI ада авуниз Аллагь патал, 

Аллагьу акбар!" 

Саламдилай кьулухъ "Ассолата джамигIагь" ва 

сифтегьан дуьаярни кIелда. Ахпа са рекят 

хъувурдалай гуьгъуьниз ихьтин дуьаяр кIелда: 

"СубхIаналь-маликиль-къуддус, субхIаналь  малики-ль-
къуддус, субхIанаЛлагьи-ль-малики-ль-къуддус. 

СуббухIун къуддус, раббу-ль-маля-икати варрухI. 
СубхIана ман тагIаззаза би-ль-къудрати ва-ль-

бакъаъ. Ва къагьгьара-ль-гIибада би-ль-мавти ва-ль-
фанаъ. СубхIана раббика рабби-ль-гIиззати гIамма 



Lezgidin.ru    Рамазандин варз – сивер хуьдай варз 
 

45 
 

ясифун. Ва салямун гIала-ль-мурсалин. Ва-ль-хIамду 

лил-Лагьи рабби-ль-гIалямин". 

Ахпа имамди и дуьа кIелда:  

"Аллагьумма инни агIузу биридзака мин сахатIик. 

Ва бимугIафатика мин гIукъубатик. Ва бика минка ля 

ухIси санаан гIаляйк. Анта кама аснайта гIаля 

нафсик".  

Ахпа зикир-салаватар кIелун хъсан яз гьисабзава. 

Эхирдай Къуръандин сураяр кIелна дуьа хъийида.  

    Таравигь-капI авунин къайдаяр агъадихъ галайбур 

я: 

  1. Таравигь капI месин купIунилай гуьгъуьниз 

ийида; 

2. Таравигь капI жезмай кьван жемятдихъ галаз 

санал ва мискIинда авун (кIвале авуртIани жеда) 

хъсан яз гьисабзава; 

3. Шариатдин бинедаллаз итимар дишегьлийривай 

чараз хьун герек я. Месин купIунилай ва адахъ галай  

2 кьил ратибат суннат-дилай гуьгъуьниз имамди 

хабар гуда: "Ассолата джамигIагь" Ахпа имамди 

лугьузва ва адахъ галаз жемятди тикрарзава: 

"Ля хIавля ва ля къуввата илля билЛагь. Аллагьумма 

солли гIаля МухIаммадин ва гIаля али МухIаммадин ва 

саллим. Аллагьумма инна насъалюка-ль-джанната 

фанагIузу бика мина-н-нар". 

Агъзур вацралай хъсан йиф 

Лайлату-ль-Къадрдин гьакъиндай Аллагь-Таалади 

«аль-Къадр» лугьудай кьилдин са сура ракъурнава 

(мана): «За Къуръан Лайлату-ль-Къадрдин йифиз 

ракъурнава». А йифен зурбавал къалурун патал 

Аллагьди  Пайгъамбардихъ (Аллагьдин салатни салам  

хьуй адал)  элкъвена икI лугьузва: «Лайлату-ль-

Къадрдин фазилатлувал ваз чизвач». Ахпа Аллагь -

Таалади адан фазилатлувилиз Вичи баян гузва: «А 

йифиз авур ибадат чпик Лайлату-ль-Къадр 

квачир агъзур вацра авурдалай хъсан я. А йифиз 

цаварилай чпин кьиле Жабраил малаик  аваз, 

хийир ва берекат гваз малаикар чилел эвичIзава. 

Ибур вири Аллагьдин  ихтиярдалди жезвай крар 

я. Ам экуьнин ярар ядалди инсанар патал саламат 

я» («Тафсиру -ль -Байзави», «Лайлату -ль -Къадр» 

сура). 

А йифиз «Лайлату-ль-Къадр» (Кьисметдин йиф) 

лугьунин себебни гьа и йифиз Аллагьди  йисан къене 

жедай кьван кьисметар паюн я. Мисал яз, низ 

гьикьван ризкьи гудатIа ва вуж гьикьван вахтунда 

яшамиш хъжедатIа, яни къведай йисалди дуьньяда 

вуч жедатIа и йифиз кьадар ийизва. Идан мана вуч 

лагьайла, Аллагьди  Вичин малаикрин гьар садан 

хиве са везифа твазва. Месела, Жабраил малаикдиз 

(Адал салам хьуй) инсанри ийизвай крариз килигна 

абуруз я рагьмет ва я азаб це лугьузва. Набатат ва 

ризкьи Микаил малаикдин (Адал салам хьуй), марфар 

ва гарар Исрафил малаикдин (Адал салам хьуй), 

инсанрин ва амай махлукьатрин чанар вахчун Азраил 

малаикдин (Адал салам хьуй) хиве твазва. ГьакIни и 

йифиз чилел гзаф малаикар эвичIзава, абуру ибадат 

ийизвай Аллагьдин  лукIариз салам гузва, абуруз 

гъилер язава ва экуьнин ярар ядалди абурун 

гунагьрилай гъил къачун тIалабзава. 

«Лайлату-ль-Къадр» сура ракъурунин себеб  

    Малум тирвал, гьар са аят ва сура ракъурунихъ 

махсус себеб ава. «Лайлату-ль-Къадр» сура 

ракъурунин себебни чал Ибн Аббаса (Аллагь рази 

хьуй) агакьарна: «Жабраил малаикди (Адал салам 

хьуй) Мугьаммад Пайгъамбардиз (Аллагьдин 

салатни салам  хьуй адал)  Шам’ун аль-Гъази 

лугьудай касдикай ахъайна: Ада кафиррихъ галаз 

женг тухуз агъзур варз кьван вахт хьанвай. Гьа икI, 

са юкъуз кафирри адан папаз эгер ада вичин итим 

кьейитIа, чна ваз са кур ацIай къизилар гуда, 

лагьана. Ада вичивай ам рекьиз жедач лагьана. 

ЯтIа, лагьана кафирри, вуна адан гъилерни кIвачер 

кутIуна, чна ам рекьида. Йифиз, итим ахварал 

фейи арада ада кIеви епер къачуна, итимдин 

гъилерни кIвачер кутIуна. Шам’ун ахварикай 

кватайла, ада вичин гъилерни кIвачер инихъ-анихъ 

ялна, са четинвални гьис тавуна епер кьатIна. Ада 

папавай хабар кьуна: «Вун яни зун кутIунайди?». 

Ада эхь, заз ви къуват ахтармишиз кIанзавай, 

лагьана. Пакадин юкъуз кафирри адав зунжурар 

вугана ва итим абуралди кутIуна лагьана. И 

йифизни вилик йифен вакъиа тикрар хъхьана. 

Идалай кьулухъ Шам’уна лагьана: «Я зи паб, зун 

Аллагьдин  валийрикай сад я, зи чIарчIелай гъейри 

и дуьньяда авай са шейинивайни зал гъалибвал 

къачуз жедайди туш». Папаз, чIар акурла, хвеши 

хьана ва йифиз гьа чIарчIелди ам кутIуна. Итим 

ахварай кватна гъилер, кIвачер инихъ-анихъ ялна, 

амма чIар кьатI хьанач. И кардикай папа гьасятда 

душманриз хабар гана. Кафирар атана, ам кьуна 

чпин гьайванар тукIвазвай са дестек квай кIвал 

хьтин чкадиз гъана. Шам’ун абуру гьа и дестекдал 

кутIуна, адан япар атIана, вилер акъудна, гъилер 

ва кIвачер кьатIна. И арада Аллагь-Таалади адаз 

вагьйу (откровение) ракъурна: «Лагь, ваз вуч 

кIандатIа, За абуруз гьа кар ийида». Ада дарамат 

кафиррал аватдайвал, вич кутIунавай дестек 

юзурдай къуват гун тIалабна. Аллагьди  адаз 

къуват гана ва ада дестек юзурна дараматдин къав 

михьиз чукIурна ва вири кафирар, абурухъ галаз 

адан пабни, адак акатна кьена. Шам’ун лагьайтIа, 

Аллагь-Таалади кьиникьикай къутармишна ва адаз 

сагълам беден багъиш хъувуна. Идалай кьулухъ ада 

мад са агъзур вацран къене, юкъуз сивер хуьз ва 

йифизни ксун тавуна кпIар ийиз Аллагьдиз  ибадат 

авуна». 

    И риваятдин ван хьайи асгьабрин вилерилай 

накъвар атана, абурузни Аллагьди  чпиз Шам’уназ 

хьиз жигьад ва ибадат ийидай мумкинвал гана кIан 

хьана ва лагьана: «Я Расуляллагь ! Ваз адаз гьикьван 

сувабар хьанатIа чизвани?» Расулюллагьди 

(Аллагьдин салатни  салам  хьуй адал), заз чидач, 

лагьана. И арада Аллагьди  «аль-Къадр» сура гваз 

Жабраил малаик (Адал салам хьуй) ракъурна. Ада 

лагьана: «Аллагь-Таалади лу-гьузва: «Я Мугьаммад! 

За ваз ва ви умматдиз Лайлату-ль-Къадр гана, а 

йифиз авур ибадатдин суваб 1000 вацра авур 

ибадатдилайни гзаф я!»  

Лайлату-ль-Къадрдин йифен ибадатдин 

лайихлувал  

Муса пайгъамбарди (Адал салам хьуй) Аллагьдихъ  

галаз мунажат ийидайла (рахадайла) лагьана: «Я 

Аллагь! Заз Вав мукьув жез кIанзава». Аллагь-

Таалади лагьана: «Заз мукьув жезвайди Лайлату-

ль-Къадрдин йифиз ксун тавуна ибадат авурбур я». 

Мусади (Адал салам хьуй) лагьана: «Я Аллагь! Заз 

Вуна зун Ви регьимдик кутуна кIанзава». Аллагь-

Таалади лагьана: «Зи регьимдик Лайлату-ль-

Къадрдин йифиз кесибар патал регьим авурбур 

акатда». Ада лагьана: «Я Аллагь! Заз СиратI 

муькъвелай цIайлапан хьиз элячIиз кIанзава». 

Аллагь-Таалади лагьана: «СиратI муькъвелай 

цIайлапан хьиз фидайбур Лайлату-ль-Къадрдин 

йифиз садакьа гайибур я».  Ада лагьана: «Я Аллагь! 

Заз Женнетда тарарин серинрин кIаник ацукьна, 

емишар нез кIанзава». Аллагь-Таалади лагьана: 

«Женнетдин серинар ва емишар Лайлату-ль-

Къадрдин йифиз гзаф «Субгьана-Ллагь» кIелайбуруз 

жеда». Ада лагьана: «Я Аллагь! Заз Жегьеннемдин 

цIукай къутармиш жез кIанзава». Аллагь-Таалади 

лагьана: «Адакай къутармиш жедайди Лайлату-

ль-Къадрдин йифиз экуьндалди «Астагъфиру-л-

лагь» кIелиз туба авурбур я». Ада лагьана: «Я 

Аллагь! Заз Вун залай рази хьана кIанзава».  Аллагь-

Таалади лагьана: «Зун Лайлату-ль-Къадрдин йифиз 

кьве ракат суннат капI авурбурулай рази жеда». 

    Гзаф пай алимри Лайлату-ль-Къадр эхиримжи 

цIудакай са йиф я лугьузва. Гзаф пай асгьабри ва 

алимри ам 27-йиф жезва лагьана гаф сад авуна.  

Къуй Аллагьди  гьар са мусурмандиз Лайлату-ль-

Къадрдин йифиз ибадат ийидай мумкинвал гурай! 

Амин. 

Лайлату-ль-Къадр – Къудратдин йиф 

Лайлату-ль-Къадр лайихлу, виридалайни виняй ва 

кIани тир йиф я. А йифиз Лайлату-ль-Къадр лугьунин 

метлебни гьа и йифиз кьисметар, крар ва девлетар 

тайинарун я. 

Пак тир Лайлату-ль-Къадрдин йифекай Аллагь-

Таалади кьилдин са сура ракъурнава. А сурада 

Аллагь-Таалади луьгьузвайвал, и йифиз Хуьзвай 

Кьулараллаз (Хранимые Скрижали) Къуръан агъада 

авай цаварал авудна. 

И йиф агъзур вацралайни багьа я. Гьа и йифиз 

Жабраил малаик маса малаикарни галаз агъадавай 

цаварал эвичIзава. Экуьнин ярар ядалди инсанриз 

Аллагьдин патай саламар ракъурзава ("аль-Къадр" 

сурадин мана). 

Муджагьида лагьана: "Бану Исраил несилдай тир 

са касди яракь гъиле аваз агъзур вацра Аллагьдин 

рекье женг чIугуникай Пайгъамбарди (Аллагьдин 

салатни  салам  хьуй адал) инсанриз ихтилатнай. 

Мусурманар и кардал тажуб хьанай. Гьа и чIавуз 

винидихъ тIвар кьур сура ракъурна". Мадни лугьуда 

хьи, Муджагьида юкъуз Аллагьдин рекье женг 

чIугваз ва агъзур йиферин къене къарагъиз ибадатар 

авур касдин тарифар ийидай чIавуз Лайлату-ль-

Къадрдин йифиз ийизвай ибадат гьа касдин крарилай 

багьа я лагьана. А сурадин манани гьа им я (Ибну 

Кассир", 3- т., 569 - чин). 

Лайлату-ль-Къадр лайихлу, виридалайни виняй ва 

кIани тир йиф я. А йифиз Лайлат-уль-Къадр лугьунин 

метлебни гьа и йифиз кьисметар, крар ва девлетар 

тайинарун я. 

     Абу Гьурейради (Аллагь рази хьуй) 

Пайгъамбардин (Аллагьдин салатни  салам  хьуй 

адал) гафар гъана: "Аллагьдин сувабрик умуд кутуна 

Лайлат-уль-Къадрдин йиф ибадатар ийиз акъудай 

касдин гунагьрилай гъил къачуда".  

Маса гьадисда лугьузва: "…гуьгъуьнлай хъийизмай 

гунагь крарилайни гъил къачузва". И йифен 

лайихлувилерикай лугьузвай гзаф аятар ва гьадисар 

ава. Гьа гьадисрал бинеламиш хьана Мустафа 

Мугьаммад (Аллагьдин салатни  салам  хьуй адал) 

Аммарата "ат-Таргьиба" гьикаяда кхьизва: "Йифен 

ибадатди рикI ва вилер секинарзава, руьгьдиз 

регьят жезва, иблисди янавай тIвал ахъа жезва ва 

ибадат авуниз беден кьезил жезва. Ада Женнетдин 

ракIарар ахъайзава ва Жегьеннемдикай хуьзва, 

Арасатдал Къияматдин йикъан суал кьезиларзава. 

Адан дуьа сятуна гьатзава ва тIалабунар кьилиз 

акъатзава. Ифиз ибадат авурла инсан сагълам 

жезва, азарар къакъатзава. 

Эгер гъуьлуь ва я папа сада-сад йифиз ибадатар 

авун патал ахварай авудайтIа, абуруз садаз-сад 

масан жеда ва Аллагьди абуруз няметар ракъурда. 

Йифериз ибадат авуни инсан вини дережадиз 

акъудда, ам Аллагьдин регьимдик ва бахтлу жеда". 

 

Лайлату-ль-къадрдин йифиз ксун тавунин 

лайихлувал Каъба лагьана: 

"Сидрату-ль-Мунтагьада Аллагьдиз ибадат ийиз 

малаикар ава, абурун кьадар тек са Аллагьдиз чида. 

Абурун юкьва Жабраил малаик ава. Абур муъминар 

патал милаим ва регьимлу я. Лайлату-ль-Къадрдин 

йифиз абур чилел эвичIзава. Чилин винел малаикри 

сужда тийизвай гьич са чкани амукьдач. Гьар са 

малаикди гьахълу мусурман патал хийирдуьа ийида. 

И йифиз Аллагь-Тааладиз ибадат ийизвай гьар са 

касдиз Жабраил малаикди гъил кьаз салам гуда. 

Муъминдиз ада салам гунин лишанар беденда зурзун 

гьатун ва вилерал накъвар атун я. Малаикар инсанрин 

бедендиз килигзава. Инсанриз гуьрчег абур бегенмиш 

тирвал, малаикризни регьимлу руьгь хуш я, абуруз 

ахьтин касдихъ галаз гуьруьшмиш жез кIан жеда". 

 Имам   Мухаммад аль - Гъазалиди  "Игьяъда" 

лугьузва: "Пайгъамбарди (Аллагьдин салатни  салам  

хьуй адал) Рамазандин эхиримжи цIуд юкъуз мес 

элкъурна кIватIдай ва юкьва авай чIуьл тIарамардай. 

Вичин женгинин юлдашризни ибадатар авун 

эмирдай, гьикI лагьайтIа а цIудакай сад Лайлату-ль-

Къадрдин йиф жезва". А йиф амай агъзур варцарилай 

багьа я, лугьузва Аллагь-Таалади. Агъзур варз-им 

кьудкъанни пуд йисни кьуд варз жезва. Яни и йифиз 

ийизвай ибадат гьа и йиф авачир амай маса варцара 

ийизвай крарилай багьа я.  

Эгер ибадат ийизвай касдиз Лайлату-ль-Къадр 

такуна хьайитIа, адаз сувабар къведа, эгер ам акуртIа, 

адаз тамам сувабар кхьида". 

 

Лайлату-ль-къадр гьи йифел гьалтзава? 

Лайлату-ль-Къадр гьалтзавай йифен гьакъиндай 

алимрин гаф сад туш. "Итгьаф" ктабда ихьтин 

фикирар гъизва: "Лайлату-ль-Къадр йисан гьи йифел 

хьайитIани гьалтда ва я йисан къене дегиш жеда; 

Рамазандин гьи йифел хьайитIани гьалтда; адан сад 

лагьай йифел гьалтда; юкьван цIуд йикъал гьалтда; 

эхиримжи цIуд йикъал гьалтда; эхирмижи цIуд 

йикъакай тек йикъарал; гьа цIуд йикъакай жуьт 

йикъарал; 17, 19, 21, 23, 24, 25 - йикъарал гьалтун 

мумкин я; 23 ва 27-йикъарал; 29-лагьай ва я 

эхирмижи йифиз".  

ЧIехи пай алимри лугьузвайвал, Лайлату-ль-

Къадрдин йиф гьа Рамазандин вацран кьиляй-кьилиз 

жеда. Абурукай гзафбуру ам Рамазандин эхирмижи 

цIуд йифекай садал гьалтзава лугьузва. Абурун 

фикирдай, ам вацран юкьвалай алатайла авай тек 

йиферал гьалтзава - 23, 25, 27, 29 - лагьай йифер. 

Имам Шафиидин фикирни гьа инал акъваз жезва. 

Эгер а йиферикай сад жуьмядин вилик гьалтайтIа, ам 

пак йиф жезва лугьуз кхьизва. Адалай гъейри, алимри 

лугьузвайвал, Рамазандин вацран гьа сад лагьай 

йифиз килигна Лайлату-ль-Къадрдин йиф чириз жеда. 

Месела, эгер Рамазандин сад лагьай югъ гьяд ва я 

арбе йикъарал гьалтайтIа, пак йиф кIуьд лагьай йиф 

жезва, эгер ислеяндал гьалтайтIа - 21-йиф, эгер саласа 

ва я жуьмядин йикъарал гьалтайтIа - 25-йиф, хемис 

йикъал гьалтайтIа - 25 йиф, киш йикъал гьалтайтIа - 

23-йиф жезва. 

Мугьиддин  Ибн-уль-Арабиди маса жуьре лугьузва. 

Эгер вацран сифте кьил жуьмя йикъал гьалтайтIа, 

29-йиф пак йиф жезва, эгер киш йикъал гьалтайтIа - 

21-йиф жезва, гьяд йикъал гьалтайтIа - 27-йиф, 

ислеяндал - 29-йиф, саласадал - 25-лагьай йиф, 

арбедал гьалтайтIа - 27-лагьай йиф, хемисдал-23-

лагьай йиф. Эгер ам жуьмя йифел гьалтайтIа, а йиф 

пак йиф жезва. 

"Ан-Насаигьу аддиният" ктабда шейх Ислам Алави 

аль-Гьаддада кхьизва: "Мусурманди Рамазандин 

вацран вири йифериз хъсан крар авуна кIанда ва 

Лайлату-ль-Къадрдин йиф гуьруьшмишиз гьазур яз 

кIанда. Ам дуьньядин крарал ягъалмиш хьана 

кIандач". 

"Заважирдал" бинеламиш хьана "Шаргьу-ль-

Мафрузда" кхьенва: "Аллагь-Таалади купIарикай сад, 

жуьмядин йикъан дуьадин жаваб гузвай вахт, 

Аллагьдин пак тIвар, Лайлату-ль-Къадр сир яз авунва, 

мусурманри абур рикIин сидкьидай чириз чалишмиш 

хьун патал" (218 чин). 

Лайлату-ль-Къадрдин йиф секин, я чими, я мекьи 

туширди, экуь, варз алай йиф жеда. Гьа юкъуз рагъни 

ахьтин экуь нурар галачиз экъечIда. Гьа йифиз 

Къуръанар кIелна, зикрияр авуна, купIар авуна 

кIанда, йифен ва экуьнин купIар мискIинда 

жемятдихъ галаз авуртIа хъсан я, Пайгъамбардиз 

(Аллагьдин салатни  салам  хьуй адал) салаватар 

гъида, тIарикъатдин вирдар тамамарда, тасбигь 

купIар ийида ва дуьаяр кIелда. Гьа йифиз 

Пайгъамбарди (Аллагьдин салатни  салам  хьуй адал) 

агъадихъ галай дуьа кIелун меслят къалурна:  



Lezgidin.ru    Рамазандин варз – сивер хуьдай варз 
 

58 
 

"Аллагьумма иннака афувун тугьиббу-ль-афва фаъфу 

анни". 

Таржума: "Я зи Аллагь! Вун гъил къачудайди я. 

Ваз гъил къачуз кIанда, залай гъил къачу". 

ГьакIни гзаф кьадарра "Ла илагьа илла Ллагьу 

вагьдагьу ла шарикалагьу…"кIелун меслят 

къалурнава.  

     Лайлату-ль-Къадр акур касди а кар масабурукай 

чуьнуьхна кIанда. 

 

 

 

 

 

 

 

 

 



Lezgidin.ru    Рамазандин варз – сивер хуьдай варз 
 

59 
 

Рамазандин вацра сив хуьнин 

лайихлувиликай гьадисар 

1. Абу Гьурайради ахъайна хьи, Пайгъамбарди 

(Аллагьдин салатни  салам  хьуй адал)  лагьана: 

«Аллагьдихъ  инанмиш яз ва Адан патай сувабдик 

умуд кваз Рамазандин вацра сивер хвейи касдин 

виликан вири гунагьрилай гъил къачуда»  

(Бухари, Муслим). 

2. Ибн Гьиббана ва Байгьакъиди Абу Саид 

Худридилай (Аллагь рзи хьуй) Пайгъамбардин 

(Аллагьдин салатни  салам  хьуй адал)  гьадис 

агакьарна:  

«Рамазандин вацра сивер хвейи, Аллагьдин 

эмирар кьилиз акъудай ва Адан къадагъайривай 

яргъа хьайи инсан виликан гунагьрикай михьи 

жеда».  

3. Имам Агьмада, Байгьакъиди, Баззара Абу 

Гьурайрадилай (Аллагь рзи хьуй)  Пайгъамбардин 

(Аллагьдин салатни  салам  хьуй адал)  гьадис 

агакьарна:  

«Зи умматдиз виликан умматриз тахьай вад 

тафаватлувал ганва:  

1)  Сив хуьзвайдан сивяй къвезвай атир Аллагьдиз  

мискдин нидилайни хуш я;  

2) Сив хуьдай арада бедендин вири паяри 

гунагьрилай гъил къачун тIалабзава;  

3)  Аллагь-Таалади гьар юкъуз женнет безетми-

шзава ва лугьузва: «Четинвилер кьулухъ туна Зи 

лукIариз вахъ элкъвез кIанзава»;  

4) Рамазандин вацра иблис къандалра твазва ва 

адавай маса варцара хьиз вич тухуз жезвач;  

5) Сивер  хвейибурун гунагьрилай эхиримжи 

йифиз гъил къачузва».  

И арада Пайгъамбардивай (Аллагьдин салатни  

салам  хьуй адал)  хабар кьуна: «Гунагьрилай 

«Лайлату-ль-Къадр» йифиз гъил къачузвани?» 

Пайгъамбарди (Аллагьдин салатни  салам  хьуй 

адал)  жаваб гана: «Ваъ, хъсан кIвалах авуна 

куьтягьнамазди адал эвез агакьарда». 

  

4. Байгьакъиди Жабир бин Абдуллагьалай (Аллагь 

рзи хьуй)  агакьарнавай гьадисда лагьанва:  

«Зи умматдиз Аллагьди  виликан пайгъамбарриз 

тагай вад шей ганва:  

1) Рамазан вацран сад лагьай йифиз Аллагь  

Вичин регьимдалди абуруз килигзава, низ Аллагь  

Вичин регьимдалди килигайтIа, адаз азаб гьич 

гудач;  

2)  Сив хуьзвайдан сивяй нянин кьиляй къвезвай 

атир Аллагьдиз  мискдин нидилайни ширин я; 

 3) Малаикри сивер хуьзвайбурун гунагьрилай гъил 

къачун тIалабзава;  

4)  Аллагь-Таалади женнетдиз эмирзава: «Вун Зи 

лукIар кьабулиз гьазур хьухь, безетмиш хьухь, 

дуьньядин четинвилер туна абур Зи регьимдин ва 

жумартлувилин кIвализ ял ягъиз къведа»;  

5) Рамазандин эхиримжи йиф алукьайла, абур 

вири гунагьрикай михьи жеда. 

И арада кIватI хьанвайбурукай сада 

Пайгъамбардивай (Аллагьдин салатни  салам  хьуй 

адал)  жузуна: «Ам «Лайлатуль Къадр» яни?» 

Пайгъамбарди (Аллагьдин салатни  салам  хьуй 

адал)  жаваб гана: «Ваъ, бес устIарди кIвалах 

куьтягьайла адаз гьакъи гуз акур тушни ваз?!»  

5. Муслима Абу Гьурайрадилай (Аллагь рзи хьуй)  

агакьарнавай гьадисда лагьанва:  

«Вири вад капI, жуьмя капI са жуьмядилай 

масадал ва сив хуьн са Рамазандилай масадал 

гунагьрикай михьивал хьиз жеда, эгер еке 

гунагьрикай яргъа хьайитIа». 

6. Якъин цIиргъ авай гьадис Гьакима Ка’б бин 

Ужраталай (Аллагь рзи хьуй)  агакьарна: 

«Пайгъамбарди (Аллагьдин салатни  салам  хьуй 

адал)  лагьана: 

 «Куьн минбардив агат». Чун адан мукьув фена. 

Пайгъамбар (Аллагьдин салатни  салам  хьуй адал)  

минбардин сад лагьай кIарцIел хкаж хьайила, ада 

«Амин» лагьана, кьвед ва пуд лагьай кIарцIелни гьа 

и гаф тикрарна. Пайгъамбар (Аллагьдин салатни  

салам  хьуй адал)  минбардилай эвичIайла, чна 

адавай жузуна: «Эй Аллагьдин Расул (Аллагьдин 

салатни  салам  хьуй адал)! Къе чаз ви сивяй икьван 

чIавалди ван татай гафарин ван хьана!» 

Пайгъамбарди (Аллагьдин салатни  салам  хьуй 

адал)  жаваб гана: «Зи кьилив Жабраил малаик  

атана ва лагьана: «Рамазандин вацра гунагьрикай 

михьи тахьай кас къуй регьимдивайни бахтунивай 

яргъа хьурай!» Зани «Амин!» лагьана. Зун кьвед 

лагьай кIарцIел хкаж хьайила, ада лагьана: «Ви 

тIвар кьурдалай кьулухъ салават кIел тавур кас 

къуй регьимдивайни бахтунивай яргъа хьурай!» 

Зани «Амин!» лагьана. Пуд лагьай кIарцIелни зун 

хкаж хьайила, ада лагьана: «Диде-буба (ва я 

абурукай сад) кьуьзуь жедалди абурун кьилив 

амукьай ва женнет къазанмиш тавур кас къуй 

регьимдивайни бахтунивай яргъа хьурай!» Зани 

«Амин!» лагьана».  

Исламдин шейх, чIехи къутIб Алави аль-Гьаддад 

бин аль-Гьабиба кхьизва: «Маса варцарихъ галаз 

гекъигайла, Рамазандин вацра гунагьар михьдай 

мумкинвилер гзаф ава, и вацра гунагьрикай михьи 

хьуникай магьрум жедайди вичихъ гзаф гунагьар 

аваз, амма Аллагьдиз  далу гайи инсан я, гьавиляй ам 

Аллагьдин  регьимдивай яргъа хьуниз лайихлу 

жезва». 

 

7. Байгьакъиди, Ибн Гьиббана ва Ибн Гьузаймади 

Салманалай (Аллагь рзи хьуй)  Ша’бан вацран 

эхиримжи йифиз Пайгъамбарди (Аллагьдин салатни  

салам  хьуй адал)  авур насигьат агакьарна:  

«Эй инсанар! Гзаф няметар авай варз алукьнава, 

и вацран къене агъзур вацралай хийирлу йиф ава, и 

вацра Аллагьди  юкъуз сив хуьн ферз ва йифиз 

къарагъиз ибадатдал машгъул хьун сувабдин кар яз 

авунва. И вацра са хъсан амал авуналди Аллагьдиз  

мукьва жез алахъай инсан, маса варцара 70 ферз 

тамамарай касдиз тешпигь я. Им сабур авунин 

варзни я, сабур авурла гузвай суваб женнет я. Ва им 

сада-садаз хъсанвал ийидай, ризкьи артух жезвай 

варз я. И вацра масадаз сив ачухиз куьмек гайидаз 

гунагьрикай михьивал, жегьеннемдин цIукай 

къутармишвал ва гьа сив хвейидаз хьайи кьван 

суваб жеда, ам хвейидан суваб гьич тIимил 

тахьана». Чна лагьана: «Я Расуляллагь (Аллагьдин 

салатни  салам  хьуй адал) , сив хвейидаз тIуьн гудай 

мумкинвал чакай гьар садаз авач». Пайгъамбарди 

(Аллагьдин салатни  салам  хьуй адал)  лагьана: 

«Ахьтин суваб Аллагьди гьатта са хурма, хупI яд 

ва я нек садакьадиз паяйдазни гуда. И вацран эвел – 

регьим, юкьв – гунагьрикай михьивал, эхир – 

жегьеннемдин цIукай азад хьун я. Куьн и вацра кьуд 

амалдал гзафни - гзаф чалишмиш хьухь: абурукай 

кьвед авурла Аллагь квелай рази жеда, амай кьвед 

галачиз квевай жедач:  ибадат авуниз лайихлу 

анжах Аллагьдилай  гъейри мад са шейни авачирди 

шагьидвал авун; 

 - гунагьрилай гъил къачун тIалабун;  

 - Аллагьдивай женнет тIалабун;  

 - жегьеннемдикай хуьн тIалабун.  

Сив ачухдайла, сив хвейидаз яд гайидаз Аллагьди 

зи гьавиздай са сеферда яд гуда ва адаз та 

женнетдиз гьахьдалди цихъ къанихвал мад 

хъжедач».  

Ибн Гьузаймади им якъин гьадис я лагьана. 



Lezgidin.ru    Рамазандин варз – сивер хуьдай варз 
 

65 
 

8. Бухаридини Муслима Абу Гьурайрадилай 

(Аллагь рзи хьуй)  Пайгъамбардин (Аллагьдин 

салатни  салам  хьуй адал)  гьадис агакьарна: 

«Рамазандин варз алукьайла, женнетдин варар 

ачухзава ва жегьеннемдин варар агалзава, 

шейтIанарни къандалра твазва».  

9. Тирмизиди, Гьакима ва Насаида агакьарнавай 

гьадисдин эхирда лагьанва:  

«Рамазандин варз алукьайла, малаикди хабар 

гузва: «Эй, хъсанвал кIанзавайди, хъсан амалар 

ийиз алахъа! Эй, писвилихъ къекъвезвайди, ви 

кеспидикай кьил къакъуд». Гьакима и гьадис 

Бухаридинни Муслиман шартIуналди якъинди я 

лагьана. 

 

10. Исфагьаниди Абу Гьурайрадилай (Аллагь рзи 

хьуй)  Пайгъамбардин (Аллагьдин салатни  салам  

хьуй адал)  гьадис агакьарна:  

«Рамазандин варз алукьайла, Аллагь  Вичин 

халкьдиз килигзава, Ам садра килигай касдиз азаб 

гьич аквадач. Рамазандин вацран гьар са юкъуз 

Аллагь-Таалади жегьеннемдин цIукай агъзурралди 

инсанар азад ийизва. Рамазандин 29-йиф алукьайла, 

Ада вири вацра азадай кьван инсанар азадзава. 

Суварин йифиз малаикри ван хкажзава ва Аллагь-

Таалади абурал Вичин Нур ракъурзава. Суварин 

юкъуз Халикьди  абуруз малумарзава: «Эй, 

малаикар, вичин хиве тунвай везифа кьилиз 

акъудай касдиз вуч авун лазим я?» Малаикри жаваб 

гузва: «Адаз вичин кIвалахдин гьакъи тамамдиз 

гана кIанда». Аллагь-Таалади лугьузва: «Куьн 

шагьидар хьурай, За абурун вири гунагьрилай гъил 

къачуна».  

 

11. ТIабараниди Убайдат бну Сабиталай (Аллагь 

рзи хьуй)  гьадис агакьарна: 

«Куьне хъсан амалра ийизвай чалишмишвилер 

акурла Аллагьди  квел Вичин регьим къурзавай, 

гунагьрикай михьзавай, тIалабунриз жаваб гузвай 

варз – Рамазан алукьна. Малаикрин вилик Ада 

квелди дамахзава, гьавиляй куьне Халикьдиз  анжах 

хъсан амалар къалура. И вацра бахтлу тахьай кас 

Аллагьдин  регьимдикай магьрум жеда».  

 

12. Байгьакъиди ва Насаиди Абу Гьурайрадилай 

(Аллагь рзи хьуй)  Пайгъамбардин (Аллагьдин 

салатни  салам  хьуй адал)  гьадис агакьарна: 

«Алукьна Рамазан – берекатдин варз, Аллагьди  

инсанрин хиве сив хуьн тунвай, цавун варар ахъа 

жезвай, жегьеннемдин варар агалзавай, иблисар 

къандалра твазвай, вичин са йиф агъзур вацралай 

хийирлу варз».  

13. ТIабараниди агакьарнавай гьадисдин эхирда 

лугьузва:  

«Рамазан вацра михьи тахьай (яни туба авуна 

дуьз рекьел кам вегьин тавур) касдиз азаб ва 

магьрумвал жеда. И вацрани ам гунагьрикай михьи 

тахьайтIа, бес мус хьурай?!»  

 

14. Абу Шейха Абу Саид Худридилай (Аллагь рзи 

хьуй)  агакьарнавай Пайгъамбардин (Аллагьдин 

салатни  салам  хьуй адал)  гьадисда лагьанва:   

 «Рамазан – зи умматдин варз я. Са кас начагъ 

хьайила, адал кьил чIугваз фида. Сив гвай арада ада 

таб тавуртIа, чIуру гафар лугьун тавуртIа, гьалал 

тIуьналди сив хкудайтIа, экуьнин ва месин кIпар 

мискIинда авуртIа, ферз кпIар лайихлу тегьерда 

ийиз алахъайтIа, ам вичин хамунай экъечIзавай 

гъуьлягъ хьиз гунагьрай экъечIда».  

 

15. Ибн Гьузаймади вичин «Сагьигьда» кхьенвай, 

Байгьакъиди ва Абу Шайха Абу Масуд 

Гъифаридилай (Аллагь рзи хьуй)  агакьарнавай 

гьадисда лагьанва: 

 «Эгер лукIариз Рамазандин вацракай гьакъикъат 

чир хьанайтIа, абуруз ам йисан къене давам хьана 

кIан жедай». Ибн Гьажара лагьана: «Рамазан варз 

куьтягь хьун кIан хьун еке гунагь я. Аль-Амирани 

лагьана: «Рамазан варз фад акъатна куьтягь хьун 

кIан хьун еке гунагьрикай сад я жеди, амма ихьтин 

мурад Аллагьдиз  ибадат ийиз такIанвиляй арадал 

атанатIа, инсан ягъалмишвиле (куфрда) гьатунин 

къурхувални ава».  

 

16. Вичихъ якъин цIиргъ авай гьадис Байгьакъиди 

Абдуллагь ибн Масудалай (Аллагь рзи хьуй)  

агакьарна:  

«Экв алукьдалди гьар йифиз Рамазандин вацра 

цаварилай малаикди малумарзава: «Хъсанвилихъ 

къекъвезвайда ам артухаррай ва хъсанвал ийиз 

алахърай! Писвал ийизвайди, туба ая! Туба 

ийизвайбур авани? Аллагьди абурун туба кьабулда. 

ТIалабзавайбур авани? Аллагьди абуруз гуда. 

Рамазандин гьар йифиз Аллагь-Таалади пудкъад 

агъзур кас жегьеннемдин цIукай азадзава, вацран 

эхиримжи йифиз сагъ вацра азад авур кьван 

инсанар азадда, яни жегьеннемдин цIукай пудкъад 

агъзур къанни цIуд сеферда (1 800 000 кас) азадда». 

 

 17. ТIабараниди, Байгьакъиди ва Исфагьаниди 

Умаралай (Аллагь рази хьуй) агакьарнавай гьадисда 

лагьанва:  

«Рамазандин вацра Аллагь  рикIел гъизвай 

инсандин гунагьрилай гъил къачуда ва 

тIалабзавайди жаваб тагана тадач». 

 Шейх Абдуллагь аль-Гьаддада кхьизва: «Рамазан 

мусурманар патал няметар ва берекат артух жезвай 

варз я. И вацран 27-юкъуз Бадр женг кьиле фена, и 

вацра Мекке къачуна ва инсанри Ислам кьабулиз 

башламишна. И вацра авай са йиф – Лайлатуль Къадр 

ам чпик и йиф квачир агъзур вацралай лайихлу я.  

Эгер цIикьвед йисан къене гьар са Лайлату-ль-

Къадр йиф ибадатал машгъул яз акъудайтIа, им 

агъзур йисан ибадатдиз барабар жеда. Идалайни 

гъейри гьикьван няметар ава и вацра?! И вацран 

лайихлувал чиз адан гьар са сят ва декьикьа 

Аллагьдиз  кIани кIвалахра кечирмишай инсандиз еке 

шадвал жеда. Им Халикьди Вичиз кIани инсанриз 

гузвай савкьват я. «Фатгьул Аллям» ктабдин 

гьашиятда Мугьаммад Гьажара кхьизва: «Гьар 

цIикьвед вацралай мусурманриз ажайиб, вичихъ галаз 

маса гьич са варзни гекъигиз тежер варз алукьзава». 

И варз алукьнамазди Регьимдин ракIарин вилик 

руьгьери тади ийизва. Адан варар муъминрин рикIери 

гатазва. 

Гьакъикъатда, Рамазандин варз Аллагь-Таалади 

няметар къазанмишун, гунагьрилай гъил къачун, 

садакьа паюн, Къуръан кIелун, Аллагь  рикIел гъун 

(зикир), йифен ва йикъан ибадат авун, дуьаяр ва 

Халикьдиз  шукур авун патал яратмишнавай варз 

тирди чун гъавурда акьазва. Ибур вири эхиратдиз 

хъсан амалар гьазурун патал я. 

 Дуьньядин алверда хийир ва зарар жедайвал 

эхиратдин алвердани абур жезва. Гьавиляй Аллагь  

патал вичин рикI михьай, къилих хъсанарай  касдиз 

эхиратда бахт ва гзаф хийир жеда. И вацраз далу 

гайи, вич такабурлудаказ тухвай, таб авур ва гъибет, 

буьгьтен авур, чIуру гафар лагьай, пехил хьайи, яни 

гьарам авур касдиз лагьайтIа, алчахвал ва пашманвал 

жеда. Рамазандин вацра ракъурзавай берекат, няметар 

ва регьим анжах пак вацраз гьуьрметна тамамдиз сив 

хвейи, чпелай алакьдай тегьерда везифаяр кьилиз 

акъудай ва бедендин паяр гьарамдивай яргъа авур 

инсанриз кьисмет жеда. Гьадисда лагьанва: 

«Гьикьван сивер хуьзвайбур ава хьи, хвейи 

сиверикай абуруз анжах каш ва цихъ къанихвал 

жеда».  

Сив хуьн Аллагьди  инсандин хиве неинки ам 

кашалди ва цихъ къаних- вилелди ахтармишун патал 

тунва. Сив хуьн – им бедендин сагъламвал, нефс 

бедендин гьевесрикай яргъа авун ва хъсан амалрал 

машгъуларун я. Ам гьакIни руьгь Малауль А’ля 

дережадиз руьгь хкажун ва бедендин паяр Халикьдиз 

ибадат авунихъ элкъуьрун, ам къекъверагвиле гишила 

авайбурни рикIел хкун я.  

Аллагь-Таалади лагьанва (мана): «Сивер хуьх, 

квез хъсан жеда». 

Сив хуьнин сувар 

Сив хуьнин сувар (яни Шавваль вацран 1-югъ) ва 

Къурбанд сувар (Зу-ль-Гьиджа вацран 10-югъ) 

Аллагьди суварин йикъар яз хкяна, вучиз лагьайтIа и 

йикъара муъминар Аллагьдиз муьтIуьгъ хьунилай 

гуьгъуьниз Адан Пайгъамбардиз (Аллагьдин салатни  

салам  хьуй адал)  табий хьуниз гьазур жезва.  

Яни Аллагьди эмирнавай 30 юкъуз сив хвейидалай 

гуьгъуьниз Пайгъамбарди (Аллагьдин салатни  салам  

хьуй адал)  хвейи, сунна тир Шаввальдин 6 юкъуз 

сивер хуьниз гьазур жезва. Аллагьди и вахтунда 

мусурманриз гузвай няметриз, берекатриз килигна ам 

йисан-йиса алукьзава ва гьадахъ галаз санал 

шадвални къвезва. 

 Сив хуьнин сувар алукьзавай йиф жезмай кьван 

Аллагьдиз ибадат авуналди акъудайтIа хъсан я. Эгер 

вири йифел чан гъиз алакь тийиз хьайитIа, адан чIехи 

паюнал кьванни чан гъваш, икIни четин жез хьайитIа, 

са сят хьайитIани ибадатда акъуд, гьакIни йифен ва 

пакаман кпIар жемятдихъ галаз санал мискIинда авун 

патал чалишмиш хьухь.  

А йифиз Къуръан, зикр-салават, дуьа ва масабур 

кIелда, кпIарин бурж аламайбуру эвездин кпIар 

хъийида. Йифен кьулар хьайидалай гуьгъуьниз ва 

суварин капI ийидалди вилик гьакI жуван михьивилер 

авунал (суварин гьуьрметдай гьамам кьабулун, чIарар 

кьун, кикер атIун...) машгъул хьайитIа хъсан я. 

Сив хуьнин суварин юкъуз месикай са тIимил фад 

къарагъна, вири беден (йифиз яд аладар тавунваз 

хьайитIа), сарар чуьхвена кIанда. И юкъуз михьи 

(жезмай кьван цIийи) дамахдин пек-партал алукIна, 

тупIухъ гимишдин тупIал гилигна, кутугай атир-

затIни яна, ширинлухрикай са вуч ятIани тIуьна, 

суварин капI авун патал фад хьиз мискIиндиз рекье 

гьатун герек я. 

Сив хуьнин суварин юкъуз шадвал кваз, гуьгьуьлар 

ачух яз хьана кIанда. Иман гвайбуруз салам гуда, 

абуруз сувар мубаракда, хвейи сивер Сад Аллагьди 

кьабулрай лугьуда. Мукьва-кьилийрал, къуни-

къуншийрал, чир-хчиррал кьил чIугвада ва жувани 

мугьманар кьабулда. 

 Суварин йикъан экуьнахъ суварин капI (Салату-ль-

Ид) ийида. И капI сифте яз Пайгъамбарди 

 (Аллагьдин салатни  салам  хьуй адал) Гьижрадин 2-

йисуз авунай, идалай гьугъуьниз ада ам садрани 

тавуна туначир ва ам суннадик акатнай. 

 Сувариз такбирар ва тасбигьар ван хкажна кIелун 

хъсан яз гьисабзава. Абу Гьурайрадилай (Аллагь рази 

хьуй) агакьарнавай гьадисда лугьузва:  

«Куьне куь суварар «Аллагьу акбар» такбирдалди 

безетмиш ая».  

    Вагьб бну Мунабигьа (Аллагь рази хьуй) 

ихтилатзава: «Гьар сеферда суварар алукьайла, 

иблисди вири шайтIанар кIватIзава, ва абуру жузазва: 

«Я чи чIехиди! Вучиз вун икьван ажугълу я?».  

Иблисди жаваб гузва: «И юкъуз Аллагьди 

Мугьаммадан (Аллагьдин салатни  салам  хьуй адал)  

умматдилай гъил къачунва, куьне абур нефсиниз 

кIандай крарал ва гьевес хкаждай къугъунрал 

ягъалмишарна кIанда». Мадни Вагьбалай агакьарзава: 

«Аллагь-Таалади сив хуьнин суварин юкъуз Женнет 

яратмишна, и юкъуз ТIуба лугьудай тар акIурна, ва и 

юкъуз Пайгъамбардив (Аллагьдин салатни  салам  

хьуй адал)  Аллагьдин  Калам агакьарун патал 

Жабраил малаик  хкяна». Ихьтин ихтилат ийизва: 

«Сив хуьнин суварин пакамахъ Аллагьди  чилерал 

няметар ракъурзава, абуру рекьерал акъвазна 

инсанрилайни жинерилай гъейри амай вири 

махлукьатриз ван жедайвал гьарайзава: «Эй, 

Мугьаммадан уммат! Мерд Аллагьдин  патав ша, Ада 

квез булвилелди няметар гуда ва куь чIехи 

гунагьрилай гъил къачуда!» 

    Пайгъамбарди (Аллагьдин салатни  салам  хьуй 

адал)  лагьанва: «Суварин йифиз Аллагьдивай  гъил 

къачун ва сувабар тIалабиз ибадатар авур касдин 

рикI, рикIер рекьидай юкъуз рекьидач». Ахъайзава 

хьи, суварин юкъуз куьгьне, къазун хьанвай алухар 

алай вичин хва акурла Умар асгьаб (Аллагь рази 

хьуй) шехьна. «Вун вучиз шехьзава?» - лагьана аялди 

хабар кьур чIавуз ада ихьтин жаваб гана: «Чан хва! 

Заз кичIе я, вал ихьтин парталар алаз акурла, амай 

аялар вал хъуьреда, ва и карди ви сувар перишан 

ийида». 

    Амма гадади лагьана: «Перишан жедай рикI аданди 

я хьи, вуж Аллагьди  Вичин разивиликай атIанватIа, 

вуж диде-бубадин чIалаз килигзавачтIа. За Аллагь 

залай рази хьун тIалабзава, вунни залай рази хьухь». 

Умар асгьаб (Аллагь рази хьуй) мадни кIевиз шехьна, 

хва къужахда кьуна ва ам патал дуьа авуна 

Аллагьдивай  вири хъсанвилер тIалабна». 

 Къуй чун Аллагь-Таалади гъил къачудай ксарикай 

хьуй! Амин. 

Суварин капI 

Суварин капI (Салату ль `Ид ва я `Ид -капI) им сив 

хуьнин суварин юкъуз (гьакI Къурбанд суваризни) 

рагъ экъечIайдалай гуьгъуьниз нисиналди (адет яз, 

тахминан рагъ экъечIна са сятдилай) ийизвай суварин 

кьве ракатдин суннат- капI я. Ам ийидай вахт 

мискIиндин имамдивай виликамаз чирун герек я. 

Суварин капI кIвале авуртIани жеда, амма итимри а 

капI иман гвай  ксарихъ галаз санал мискIинда 

авуртIа, хъсан я. 

 Жез хьайитIа, мискIиндиз яргъал рекьяй фена, 

куьруь рекьяй хтун меслят къалурзава, вучиз 

лагьайтIа, Аллагьдин  Векил Мугьаммад 

Пайгъамбарди (Аллагьдин салатни  салам  хьуй адал), 

вичи гьакI ийизвай. Суварин капI ийиз башламиш-

дайла, ихьтин ният авуна кIанда: «За ният ийизва 

`Иду-ль-ФитIрдин кьве ракатдин суварин суннат-

капI авуниз Сад Аллагь патал». Эгер капI маса 

мусурманрихъ галаз санал ийизваз хьайитIа, ниятдин 

гафарал «жемятдихъ галаз санал» ва я «имамдихъ 

галаз» келимаяр алава хъувун герек я. Ният авунихъ 

галаз сад хьиз тадиз «Аллагьу акбар» гафар лугьуда 

ва, гъилер япарив кьван хкажна, ахпа агъузна 

руфунал эцигна капI авунив эгечIда. Чидайбуру 

кпIунин эвел кьиляй, адет тирвал, «Ваджагьту» дуьа 

кIелда. И дуьа авуна куьтягь хьайила, мад гъилер 

хкажна, «Аллагьу акбар» лугьуда ва ахпа гъилер 

авадарна, руфунал эцигна («Фатигьа» сура кIелдайла 

хьиз) кIелда: 

 «СубхIана-л-лагьи ва-ль-хIамду ли-л-лягьи ва ля 

илягьа илля-л-лагьу ва-л-лагьу акбар».  

И дуьа кIелайдалай гуьгъуьниз мад, гъилер хкажна, 

«Аллагьу акбар» лугьуда, ахпа, сифте сеферда хьиз, 

гьа са дуьа кIелда. Гьа икI, ирид сеферда «Аллагьу 

акбар» лугьуда ва ругуд сеферда дуьа кIелда. Ахпа, 

ирид лагьай сеферда, «Аллагьу акбар» лагьайдалай 

гуьгъуьниз «АгIузу...» ва «ФатихIа» сура кIелда. 

Адалай гуьгъуьниз вири гьерекатар адетдин кпIунал 

хьиз ийида. Кьвед лагьай рекятда «ФатихIа» сура 

кIелдалди вилик мад «Аллагьу акбар» лугьуда, анжах 

вад сеферда,  сужда авуна къарагъдайла лугьузвай 

«Аллагьу акбар» квачиз. Арайра лагьайтIа, сад лагьай 

ракатда хьиз, гьа сад хьтин дуьа кIелда, анжах кьуд 

сеферда. Эгер гьисабиз какахьна, «Аллагьу акбар» 

шумуд сеферда лагьанатIа рикIелай алатайтIа, капI 

акъвазарна виже къведач, вучиз лагьайтIа ам са 

акьван важиблу туш. Кьве ракатдани «ФатихIа» 

сурадилай гуьгъуьниз гьакI Къуръандай са аят ва я 

сура кIелун меслят къалурнава. Виридалайни хъсанди 

сад лагьай ракатда «Къаф», кьвед лагьайда - 

«Икътараба», ибур тийижирбуруз сад лагьайда - 

«Къуль я аййугьа-ль-кафирун», кьвед лагьайда - 

«Ихлас» («Къулгьу») сураяр кIелун хъсан я. Суварин 

капI кIвале ийизвайбуру ам жуван хизан - паб, аялар, 

диде, вахарни галаз санал авуртIа хъсан я. Жезмай 

кьван суварин капI рекье-хуьле авайбуруни авуртIа 

хъсан я. Винидихъ къалурнавай дуьа чин тийидай 

касдивай адетдин кьве рекятдин суннат капI (суварин 

капI авунин ният аваз) авуртIани ам турус жеда. 

Ша’бан  Пайгъамбардин варз 

 (Аллагьдин салатни  салам  хьуй адал)    

Ша’бан гаф вад гьарфуникай ибарат хьанва: шин, 

‘айн, ба, алиф ва нун. Шин – шараф (гьуьрмет), ’айн – 

‘улювву (винизвал), ба – бирру (хъсанвал), алиф – 

улфат (инсанрин алакъаяр кIеви авун), нун – нур 

(экв). Ибур Аллагь-Таалади  Ша’бандин вацра вичин 

лукIариз гузвай савкьатар я.  

Пайгъамбарди (Аллагьдин салатни  салам  хьуй 

адал) лагьайвал, Ша’бан вацран тIвар «Таша’аба» 

гафунилай атанвайди я. Им чукIурун, гегьен-шарун 

лагьай чIал жезва, гьавиляй и вацра хъсанвилер 

Аллагьди  артухарзава. Ша’бан вацра ийизвай кьван 

вири хъсан крар 70 сеферда артух жезва ва са 

манийвални авачиз цаварал акъатзава. Гьавиляй 

Аллагьдин Расулди (Аллагьдин салатни  салам  хьуй 

адал)  и вацра кьиляй-кьилиз сивер хвена, ибадат 

авуна. Абу Умамата (Аллагь рази хьуй) агакьарнавай 

гьадисда лагьанва: «Ша’бан варз алукьайла, куьне 

куь рикIер михьи ая ва ниятар хъсанара».  «Маса 

варцарин вилик Ша’бан вацран кьетIенвал 

(винизвал) маса пайгъамбаррин вилик зи винизвал 

(кьетIенвал) хьиз я. Рамазандин вацран винизвал 

лагьайтIа, Вичи халкь авурбурун вилик Аллагьдин  

винизвал хьиз я», лагьана Пайгъамбарди (Аллагьдин 

салатни  салам  хьуй адал).  

Ша’бан вацра виридалайни къиметлу (14-15 

-йикъарин арада авай йиф) - Бараатдин йиф ава. И 

йифиз куран ва гзаф дуьа кIелда. Ни, Аллагьдихъай  

кичIез, гунагьрикай яргъа хьана, лазим крар авуналди 

Ша’бан варз вине кьуртIа, Сад Аллагьди адан 

гунагьрилай гъил къачуда ва ам йисан муддатда бед- 

бахтвилерикай ва азаррикай хуьда. Ша’бан вацра, 

адет яз, гзафни-гзаф «салават» (Аллагьумма салли 

`аля саййидина Мугьаммадивва `аля али саййидина 

Мугьаммадив-ва-саллим) дуьа кIелда. Им еке суваб 

авай кар я. 

Ажайиб суьгьбет Мугьаммад бин Абдуллагь аз- 

Загьидийа ихьтин суьгьбет ахъайна: Зи дуст Абу 

Гьафс аль-Кабир кечмиш хьана. Зани адан 

жаназадилай (мейитдилай) капI эляна ва муьжуьд 

вацран къене мад адан сурал фенач. Ахпа заз адал 

зиярат ийиз кIан хьана ва гьа ийифиз заз ам ахварай 

бедендин ранг дегиш, чин хъипи хьанваз акуна. За 

адаз салам гана. Анжах ада жаваб хганач. 

«Субгьаналлагь! Вуна саламдиз жаваб вучиз гузвач?» 

- лагьана за. Ада жаваб гана: «Саламдиз жаваб гун 

ибадат я, чун лагьайтIа, ибадат авуникай магьрум 

авунва».  За адаз лагьана: «Заз ви ранг дегиш хьанваз 

аквазва, дуьньяда авайла ви чин иерди тир хьи, ваз 

вуч хьана?»  «Зи мейит сура турла, ам ахъайиз  

эгечIна,  са малаик атана зи кьилихъ акъвазна ва 

лагьана: «Эй чIуру амалар авур инсан!» Ада зи 

гунагьар ва авур кьван чIуру кIвалахар вири са-сад 

гьисабна, ахпа тIвалуналди зун гатаз башламишна ва 

зи беден цIу кьуна. Ахпа захъ галаз сур рахана: «Ваз 

зи Раббидикай  регъуь хьаначни?» Ада зун а къайда 

чуькьвена хьи, гьатта зи пакун тIвалар сад-садаз 

гьахьна ва зи жалгъаяр бедендихъай къакъатна. Гьа и 

азабда аваз амукьна зун, гьатта Ша’бан вацран сад 

лагьай йиф алукьдалди. И йифиз зи винелай са сесини 

лагьана: «Я Малаик, адаз азабар гайи кьван бес я, 

гьакъикъатда, ада вичин уьмуьрда садра Ша’бан 

вацракай са йиф ибадатда акъудна ва са юкъуз сив 

хвена». Гьа икI, Аллагь-Таалади зун азабдикай 

азадна, Ша’бан вацра са йифиз ибадат авунин ва са 

юкъуз сив хуьнин гьуьрметдай. Идалай кьулухъ зун 

Аллагьдин  регьимдик акатнава ва заз Женнет 

кьисмет жеда лагьана шад хабар гана.  Иниз килигна 

Пайгъамбарди (Аллагьдин салатни  салам  хьуй адал)  

лагьана: «Къурбандин ва Рамазандин суваррин ва 

Ша’бан вацран 15-йиф ибадатда акъудай инсанрин 

рикIер рекьидач, масадбурун рикIер кьейи 

вахтунда». Гьуьрметлу мусурман стхаярни вахар! 

Ингье сурун азаб гузвай къайдадикай и суьгьбетда 

ахъайнава. Сурун азаб гьакъикъат я. Гьар са 

мусурман ам авай шей тирди инанмиш хьана кIанда 

ва, гьелбетда, адакай къутармиш жедай рехъ 

жагъуриз чалишмиш хьун лазим я. Ингье рехъ! 

Алукьзавай Ша’бан варз сивер хвена, ибадат авуна, 

гьуьрметдивди, лайихлу къайдада акъудун. 

Ша’бандин вацра сив хуьн, Ша’бан Раджаб вацран 

гуьгъуьналлаз ва Рамазандин вацран вилик квай варз 

я. И вацра сив хуьнни лап къиметлу суннатрикай сад 

я. Вацра кьиляй-кьилиз сивер хуьдай мумкинвал 

авачирбуру къуй пуд юкъуз вацран сифте кьиляй, пуд 

юкъуз  вацран юкьвара, пуд юкъузни вацран эхирдай 

хуьрай. Идалай гуьгъуьниз са йис алатдалди кьейи 

кас рагьметдиз шагьид яз фида. Вацран эхиримжи 

ислен ва гьакIни 15-юкъуз хвейи сивер иллаки 

къиметлубур яз гьисабзава. Бухаридини Муслима 

Айшади  лагьай ихьтин гафар гъизва: «Ал- лагьдин 

Расулди  Ша’бандин вацра акьван гзаф сивер кьадай 

хьи, чаз бязи вахтара ам патал Рамазандин варз 

алукьнавайди хьиз жедай». 

Имам Нававиди кхьизвайвал, Мугьаррамдилай 

алатайла сив кьуниз виридалайни хъсанди Ша’бандин 

варз я. Аллагьдин Пайгъамбарди (Аллагьдин салатни  

салам  хьуй адал)  лагьана: «Ша’бан Раджабдинни 

Рамазандин варцарин арада ава. И вацра авур хъсан 

крар Аллагьдал агакьзава, зазни сив гвай чIавуз зи 

крар Аллагьдал  агакьна кIанзава».  

Мад Пайгъамбарди (Аллагьдин салатни  салам  

хьуй адал) лагьана: «Ша’бан жегьеннемдикай 

къутарми-швал я, низ захъ галаз гуьруьш жез 

кIанзаватIа и вацракай пуд сив кьванни кьурай».   

Аллагьдин  Расулдилай (Аллагьдин салатни  салам  

хьуй адал)  ихьтин гьадисни агакьнава: «Ша’бан 

вацра михьиз сивер кьур касдиз Аллагьди  чан гудай 

арада регьятарда, Мункара ва Накира адаз гьисаб-

суал ийидач, Къияматдин юкъузни адан айибар 

кIевда». Амма Рамазандин вацралди вич зайиф жез 

кичIезвай касдиз Ша’бандин вацран кьвед лагьай 

паюна сив кьадай ихтияр авач (гьарам я). Эгер 

Ша’бандин вацран гьа сифтедилай башламишна 

галаз-галаз сивер кьун тавуртIа, вацран кьвед лагьай 

паюна кьун гунагь я. Месела, Ша’бандин вацран 

сифтегьан цIувад юкъуз сив кьур касди, эгер цIуругуд 

лагьай юкъуз ам ахъа хъувуртIа, адаз вацран 

эхирдалди сив кьун гьарам я. Ва я вацран кьвед 

лагьай паюна са сив ахъа хьайитIа, адалай гуьгъуьниз 

сив хуьн къадагъа я. А къадагъа са себебни авачиз сив 

хуьзвайбуруз талукь я. И вахтунда идалай вилик ахъа 

хьайи сив ва я кафарат-сив хвейитIа жеда. Идалай 

вилик гьафтедин саласа ва хемис йикъариз сив 

кьазвай ксариз гьа и йикъара сив кьадай ихтияр ава. 

Маса йисара ахъа хьайи Рамазандин сивер хиве амай 

инсанар патал абур къаза хъийидай им лап хъсан варз 

я. Абуруз кьве суваб къачудай мумкинвал ава: сад 

лагьайди - ахъа хьайи сивер къаза хъувун ва кьвед 

лагьайдини – сувабдин сивер хуьн. И кьве сувабни 

жедайвал йифиз ихьтин ният авун лазим я: «Ният 

ийизва за, Рамазандин вацра ахъа хьайи ферз тир сив 

къаза хъувун ва Ша’абан вацран пакад йикъан 

сувабдин сив хуьз Аллагь  патал».  

   Къуй Аллагь-Таалади чаз и къиметлу вацракай 

йифиз ибадат ва са юкъуз сив хуьдай кьванни къуват 

гурай! Амин. 

Шаввалдин вацран сиверин 

лайихлувилер 

ГьикI ферз тир кпIунин гуьгъуьнай суннат капI  ва 

я гъалатI хьайила, сагьви сужда ийизватIа, гьакI   

Рамазандин вацрани, сив хуьдайла, тур эдебар   ва 

къайгъусузвилер  Шаввалдин ругуд юкъуз сив 

кьуналди эвез хъийизва.  Шаввалдин ругуд йикъан 

сивер, Рамазандин вацранбур хьиз, гьузурда аваз, яни 

Аллагь-Таала рикIе аваз эдебдалди кьун лазим я.  

Гьатта Рамазандин вацран сиверилайни гзаф гьузурда 

аваз ва эдеб хвена кьун лазим я, гьикI хьи абур 

кимивилер ахцIур хъийизвай сивер я. Эгер абур дуьз 

тахьайтIа, чи къаст кьилиз акъатдач ва кимивилер 

ахцIур хъийизвай сив вич эвез хъувунихъ муьгьтеж 

жеда. Гьа икI эвездин сив вич эвез хъувун лазим жеда 

ва сад садахъ муьгьтеж тир сиверин   цIиргъ арадал 

къведа. 

И ругуд югъ суварин йикъалай кьулухъ ара ахъай 

тавуна, сад садан гуьгъуьналлаз кьуртIа хъсан я. Эгер 

абур Шавваль вацран сифте кьиляй кьаз хьаначтIа, 

вацран юкьварай ва я эхирдай кьуртIани турус жеда. 

Алимри лугьузва хьи, эгер Шаввалдин  ругуд юкъуз 

сад-садан гуьгъуьналлаз сивер хвейитIа, абуру 

инсандин рикIиз хъсан таъсир ийида. ГьакIни абур 

Шаввалдин кIандай, яни сад-садахъай къакъатай 

ругуд юкъуз (месела, 13,  15, 17, 23, 25, 27 - йикъариз) 

хвейитIани суваб  жеда.   Мадни чавай Шаввалдин ва 

я маса варцарин сувабдин сивер хуьн патал ният 

ийидайла, адахъ галаз ахъа хьайи Рамазандин вацран 

сиверни эвез хъувунин ният авуртIа жеда ва гьакI 

авур касдиз ферз ва суннат сив хвейи кьван сувабар 

жеда. Пайгъамбарди (Аллагьдин салатни  салам  хьуй 

адал) лагьана: «Ни Рамазандин вацран сивер хвена 

ахпа Шаввалдин ругуд сивни хвейитIа, ам са йисан 

къене сивер хвейи мисал жеда». И гафар Аллагь-

Таалади тестикьарзава (мана): «Ни са хъсан кар 

авуртIа, адаз За гьахьтин цIуд хгуда».  Ам гьикI 

жезва лагьайтIа, йиса пуд вишни пудкъад югъ ава, 

Рамазандин вацран   къанни цIуд югъ   пуд виш юкъуз 

барабар жезва. ИкI хьайила, пудкъад югъ амукьзава, 

эгер инсанди пудкъад йикъаз барабар тир  Шавваль  

вацран ругуд сив хвейитIа, амай кьван вири йикъар 

тамам хъжеда. Пайгъамбардин (Аллагьдин салатни  

салам  хьуй адал) гьадисда лагьанва: «Чилерни цавар 

Аллагьди Шавваль  вацракай тир ругуд йикъа 

халкьнава. Ни гьа  вацракай ругуд юкъуз сив 

хвейитIа, Аллагьди  адаз дуьньяда гьикIван 

махлукьатар аватIа, гьакьван сувабар кхьида ва 

адан гунагьрилай гъил къачуда, адан дережа  

хкажда». Ибн Аббаса Пайгъамбардин (Аллагьдин 

салатни  салам  хьуй адал) гьадис агакьарна: 

«Рамазандин вацралай кьулухъ сивер хуьзвайди, 

дяведай катайдалай кьулухъ вичин чкадал хтай 

касдиз тешпигь я». Алимри лугьузвайвал, и гьадисда 

Шаввалдин ругуд югъ   фикирда ава. Гьавиляй аш-

Ша’биди лагьана: «Рамазандин вацралай кьулухъ 

хуьзвай са сив заз, са йисуз хуьзвай сиверилайни  

кIани я». 

 

Шаввалдин сиверикай риваят 

     Суфьян ас-Савриди (Аллагь рази хьуй) лагьана: 

«Зун Меккеда аваз пуд йис тир, гьа ина авай кьван 

вахтунда Меккедин агьалийрикай са итим гьар юкъуз, 

югъ нисини хьайила, къвез Кябедилай тIаваф ва капI 

ийиз, зазни салам гуз хъфидай. Гьа икI, са 

вахтундилай чун кIеви дустар хьана. Йикъарикай са 

юкъуз ам начагъ хьана ва ада  заз эверна, лагьана: 

«Зун кьейила, вуна ви гъилералди зи мейит чуьхуьх, 

залай капI эля, зун кучуд ва сифте йифиз зун зи сура 

кьилди тамир. Зи сурун кьилихъ ацукьна йиф акъуд, 

завай Мункар ва Накиран суалриз жавабар гуз 

жедайвал талкьин кIела». Ада лагьай вири крар за 

хиве кьуна. Ам кечмиш хьайидалай кьулухъ, за вири 

гьа лагьайвал авуна ва адан сурун кьилихъ йиф 

акъудиз ацукьна. Йифиз, зун ахварал фейи хьтин 

арада, заз ван хьана: «Я Суфьян, ам вуна хуьнихъ ва 

талкьин кIелунихъ муьгьтеж туш». За лагьана: 

«Вучиз?» А сесини жаваб хгана: «Вучиз лагьайтIа, 

ада Рамазандин вацран сиверин гуьгъуьнай 

Шаввалдин ругуд сивни хуьзвай». И арада зун 

ахварай аватна, инихъ-анихъ килигна, амма 

мукьварал заз касни акунач. Ахпа за дастамаз цIийи 

хъувуна, кьве кьил суннат капI  авуна, зи чкадал 

ахцукьна. Гьа икI, зун мадни ахварал фена, инал акур 

ахвар заз мадни кьве сеферда ахкуна ва и кардалди 

заз ам (ахвар) шейтIандин ваъ, Аллагьдин  патай 

тирди чир хьана. Ахпа зун адан патавай «Я Аллагь! 

Заз Рамазандин вацран сивер хвена, абурун 

гуьгъуьнай Шавваль  вацран ругуд югъни хуьдай 

къуват це, къуват це заз я Къудратлуди», - лугьуз-

лугьуз хъфена. 

 

  Сувабар артухарунин гьикмет  

Мугьаммад Пайгъамбардин (Аллагьдин салатни  

салам  хьуй адал) умматдин хъсан крар цIудалай ирид 

вишелди ва гьадалайни гзаф  артухарунихъ пуд 

гьикмет ава. Сад лагьайди, виликан пайгъамбаррин 

умматрин уьмуьрар яргъибур тир, абурухъ хъсан 

кIвалахар ийидай гзаф вахт авай. Чи умматдин 

уьмуьр лагьайтIа куьруьди я, гьаниз килигна гзаф 

ибадатар ийидай вахтни жезвач. Гьавиляй Аллагь-

Таалади виридалайни хъсан умматдиз сувабар 

артухарунин лайихлувал багъишна. Кьвед лагьайди, 

женнетда авай дережаяр къазалмишиз жезвайди 

анжах амалар рикIин сидкьидай ийиз хьайитIа я. Чи 

умматдин амалар лагьайтIа, нукьсанар квайбур я, 

гьавиляй Аллагьди  а нукьсанар Вичин регьимдалди 

кIевна, сувабар артухарна. Пуд лагьайди, са амал цIуд 

сеферда артухарайла,   масабуруз артухарнавай паяр 

вахчудай мумкинвал жедач.  Къияматдин юкъуз гьар 

сада вичин бурж алайдан  хъсан амалар вахчуда. 

Вири хъсан амалар вахчурдалай кьулухъ, Аллагьдин  

лукIраз вичи авур амалрикай са шейни амукьдач, 

артухарнавай амалрилай гъейри. Вичиз буржлу 

касдин амалар вахчурдалай кьулухъ, артухаяр акур 

бурж аламай касди лугьуда: «Я Рабби! Заз адан 

артухайрикайни це». Аллагь-Таалади лугьуда: «Абур 

адан амалрикай туш, абур Зи рагьметдикай я, За 

адавай Зи рагьмет вахчудач, вуна адан амал вахчуна, 

адал рази хьухь». 

Жувал саваб 

 Сив хкуддайла вуч лугьуда? 

Сив хкуддайла кIелдай дуьадиз ИфтIардин дуьа 

лугьузва. Арабдал гъалатI квачиз кIелиз 

течизвайбурувай и дуьа лезгидал кIелайтIани жеда: 

«Бисмиллягьи-р-рахIмани-р-рахIим. Аллагьумма 

лака сумту ва бика аманту ва гIаляйка 

таваккалту ва гIаля ризкъика афтIарту. Ва савма-

ль-гъади мин шагьри рамазана навайту. Фагъфир 

ли ма къаддамту ва ма аххарту, я васигIа-ль-

магъфирати, игъфир ли ва ливалидаййа ва ли-ль-

муъминина явма якъуму-ль-гьисаб».  

Бисмиллагьи-р-рагьмани-р-рагьим. Я Аллагь, Ви 

разивал къазанмишун патал за сив хвена. Вахъ 

инанмиш я. Вахъ умуд кваз ягъунва. Вуна гайи 

ризкьидал за сив хкудзава ва пакагьан йикъан 

Рамазандин вацран ферз тир сив хуьниз ният ийизва. 

Завай хьайи ва хъижедай гунагьрилай гъил къачу. Я 

Аллагь, Вуна зи, зи диде-бубадин ва вири 

мусурманрин гьисабдин (Къияматдин) юкъуз 

гунагьрилай гъил къачу. 

 Йифиз ксудайла фу тIуьна сив кьуртIа ам дуьз 

жедани? 

Эхь, дуьз жеда. Экуьнин капI жедалди къарагъна 

фу тIуьн гьатта са хупI яд хъун Пайгъамбардин 

(Аллагьдин салатни  салам  хьуй адал)  сунна я. Ам 

тавуртIа сив чIур жезвач, амма суваб гъиляй ахъа 

жезва. Къарагъдай мумкинвал аваз хьайитIа, 

мусурмандиз къарагъиз чалишмиш хьун меслят 

къалурзава. Нагагь экуьнахъ ахварай ават тийиз 

кичIезватIа, йифиз кьванни фу тIуьна къаткайтIа, 

жеда («ИгIанату-тI-тIалибин»). 

 Сив гвайла ксудай ихтияр авач лугьуз ван 

хьана. Им дуьз яни? 

Сив гвайла ксудай ихтияр ава. Амма эгер инсан 

экуьнин капI жедалди къаткана ва гъетрен азан 

гайидалай кьулухъ къарагъайтIа (яни ада юкъуз гьич 

са легьзедани вилер ахъайнач), и касдин сив дуьз 

жедач. 

 Са касдихъ галаз къал хьайитIа сив 

хкатзавани? 

Сив хкатзавач, амма адан суваб хейлин тIимил 

жезва. 

 Сив азан ганмазди хкудзавани я гъетрен капI 

авурдалай кьулухъ? 

Азан ганмазди («ФатхIу-ль-Муин»). 

Вацран кьилер авай дишегьлидиз сив кьадай 

ихтияр авани? 

Ваъ, ихтияр авач. Вацран кьилер себеб хьана ахъа 

хьайи Рамазандин вацран йикъар дишегьлиди къаза 

(эвез) хъувун лазим я («ФатхIу-ль-МугIин»). 

 Мусурманди гьи яшдилай сив кьаз 

башламишна кIанда? 

Мусурманди яшарин (яшдин) тамамвал, балугъвал 

(совершеннолетие) хьайила сив кьаз башламишна 

кIанда. Яшар балугъ тахьанвай аялрин хиве сив хуьн 

ва капI авун авач. Анжах жез хьайитIа ирид йисалай 

гатIумна диде-бубайри чпин аялрив капI ийиз ва сив 

кьаз туна кIанда. Аялдин 10 йис хьайила диде-бубади 

абур сив кьаз ва капI ийиз мажбурна кIанда. Эгер 

аялди и кардикай кьил къакъудзаватIа, диде-бубадиз 

Шариатдин сергьятра аваз абуруз жаза гудай, яни 

гатадай ихтияр ава. («Фатгьу-ль-Аллам»). 

 Мугьаммад Пайгъамбарди (Аллагьдин салатни  

салам  хьуй адал) сив Рамазандин вацра шумуд 

йисуз хвена? 

Чи Пайгъамбарди (Аллагьдин салатни  салам  хьуй 

адал) сив Рамазандин вацра кIуьд йисуз хвена. Анжах 

са йиса 30 югъ хьана, амайбура – тIимил («Фатгьу-ль-

Аллам»). 

 Рамазандин вацра сив хуьн маса динриз хас 

тирни? 

Са бязи алимри лугьузвайвал, Рамазандин вацра 

сив хуьн маса динриз хас туш ва и кар анжах чи, 

мусурман, уьмметдин хиве тунвай ферз я. Амма маса 

алимри лугьузвайвал, Рамазандин вацра сив хуьн 

маса динар гвайбурунни хиве тунвай. Иудейри 

Рамазандин вацран сив туна йиса са сеферда 

Ашурадин юкъуз сив хуьз башламишна. Хашпарайри 

лагьайтIа, сифтедай Рамазандин сив хуьзвай. Ахпа а 

варз гатун йикъарал атайла, абуруз сив четин хьана. 

Гьаниз килигна абурун кешишри сив анжах гатфариз 

кьунин ва жерме яз идал 10 югъ алава хъувунин 

къарар акъудна («Фатгьу-ль-Аллам»). 

 Сив хуьн Аллагь-Таалади чи хиве ферз яз мус 

тунва? 

Аллагь-Таалади сив хуьн чи хиве ферз яз 

Гьижрадин кьвед лагьай йисуз тунва  

(«Фатгьу-ль-Аллам»). 

 Суннат-сивер мус кьуртIа хъсан я – ислендиз ва 

я хемисдиз? 

Суннат-сивер, Пайгъамбарди (Аллагьдин салатни  

салам  хьуй адал) хьиз, гьа и кьве юкъузни кьун хъсан 

я. Пайгъамбарди (Аллагьдин салатни  салам  хьуй 

адал) лугьудай: «И йикъариз инсанрин крар Аллагь-

Тааладин вилик умумиламишна (не подробно) 

эцигзава. Заз Аллагь-Таала зи крариз зав сив гвайла 

килигна кIанзава». Эгер и сиверикай сад кьазватIа, 

ам ислендиз кьун меслят къалурзава, вучиз лагьайтIа 

Аллагьдин Пайгъамбарди (Аллагьдин салатни  салам  

хьуй адал) Билалаз лагьанва: «Вуна ислендин сив 

ахъаймир, вучиз лагьатIа зун ислендиз хьанва, 

ислендиз пайгъамбар яз ракъурнава ва ислендиз и 

дуьньядилай фида» («Муъни-ль-Мугьтаж»). 

 Раб ягъай касдин сив хкатзавани? 

- Ваъ, сив бедендин ачух тIеквенрай затI-матI 

фейила хкатзавайди я. 

 Сив гвайдаз пIапIрус чIугвадай ихтияр авани? 

- Мусурмандиз пIапIрус чIугун гьакIани 

кутугнавач. Сив гвайла-ерлини. Яни ихьтин 

дуьшуьшра сив хкатзава. 

Сив хуьникай сагъламвилиз хийир ава лугьуда, 

дуьз яни? 

Алатай, диндиз акси политика тухузвай, йисара 

гьатта сивер хуьникай инсандин сагъламвилиз зиян 

ава лугьуз лекцияр кIелзавай. Гила дуьньядин алимри 

сив хуьнихъ сагъламвал мягькемарунин карда еке 

метлеб авайди субутарзава. Мусурман уьлквейра 

алимри сив хуьнихъ авай метлебдикай телевиденидай 

мукьвал-мукьвал суьгьбетар ийизва.  

Чи Пайгъамбарди (Аллагьдин салатни  салам  хьуй 

адал) лагьайди я: "Сив хуьх, шаксуз, сагълам жеда."  

 Гьа са вахтунда сивер хуьни сагъламвилиз зиян 

гузвай (уьзуьрлу тир) инсанриз Къуръанда сивер хуьн 

тийидай ихтияр ганва. 

Себебар авачиз сивер хуьн тавурдаз гьихьтин 

жаза къвезва? 

 

- Себеб авачиз сивер хуьн тавурдаз мергьяматлувал 

(гьатта гуьгъуьнай вири уьмуьрда сивер хвейитIани) 

ийидач. Чи Пайгъамбарди (Аллагьдин салатни  салам  

хьуй адал)  лугьузва: "Зун ахварай кьве малаикди са 

дагъдин этегдив тухвана. КилигайтIа, гъилер, 

кIвачер кутIунна, кьве кас михерихъ куьрсарнава. 

Сиверайни иви физва. За малаикривай хабар кьазва: 

"Абур вужар я?" Са себебни авачиз сивер хуьникай 

кьил къакъуднавайбур, - жаваб гана абуру. Инсанар 

алай чкадал нез, хъваз, Рамазандин варз кваз 

дакьазвайбуруз мадни еке гунагь я. 

 

Ахварай ават тавуна сив ахъа хьайитIа, вуч 

ийида? 

Сив ахъа тежедайвал йифиз ният авун лазим я. 

Эгер йифиз ният ийиз хьаначтIа, рагъ цавун аршдиз 

акъатдалди Абу Гьанифадин  мазгьабдихъ галаз 

кьурвал икI ният ийида: «Ният авуна за Рамазандин 

къенин ферз тир сив хуьз Абу Гьанифадин мазгьабдиз 

табий хьана Аллагь патал». ИкI авурдан сив дуьз 

жеда.  Къейд авун лазим я хьи, себеб авачиз 

мусурмандиз Рамазандин вацра юкъуз фу недай ва я 

яд хъвадай ихтияр авач, кIандатIа ада сив хуьрай, 

кIандачтIа ваъ. («ИгIанату-тI-тIалибин»). 

КпIар тийиз хьайитIа кьазвай сивер Аллагьди 

кьабулзавани?  

КапI авун, сив кьун, закат гун, гьаждал фиибур 

вири мусурмандин хиве авай ферзер, яни чарасуз 

кьилиз акъудна кIанзавай шартIар я. Амма абурукай 

сад кьилиз акъуд тавун масадахъ галаз алакъалу авун 

дуьз туш, месела, капI ийизвач лугьуз сивер кьун 

тавун. Къияматдин юкъуз инсанди гьар са шартI 

кьилиз акъудунин гьакъиндай кьилди жаваб гуда. 

Сив гвай касдиз сивак ишлемишдай ихтияр 

ихтияр авани?  

Югъ нисин жедалди, яни рагъ цавун аршдиз 

акъатдалди сивак ишлемишун сунна я, нисинлай 

кьулухъ карагьат я. Анжах сивакдик квай кьеж къенез 

тефидайвал мукъаят хьун лазим я, ам туьтуьхдилай 

анихъ фейитIа, сив хкатда. 

Са касди, гъалатI яз , сив вахтундилай вилик 

хкудайтIа, югъ гьисабзавани?  

Ваъ, им сив хуьн тавурдай я. Ам эвез (къаза) 

хъувун чарасуз я. Мусурмандиз сив хкуддай вахт чир 

хьана кIанда. 

Алемрин Раббидиз шукур, саламатвални 

хийир-дуьа чи Мугьаммад Пайгъамбардиз, 

адан вири асгьабриз хьуй. 

